
Útdráttur 

Eftirfarandi ritgerð er lokaverkefni til B.Ed. prófs við Kennaradeild Háskólans á Akureyri. 

Ritgerðin fjallar um málþroska og læsi barna í leikskóla, hvernig málþroskinn þróast og 

hversu mikilvægt það er að hlúa að honum, sérstaklega á leikskólaárunum.  

Í fyrri hluta fræðikaflans er tekin fyrir máltaka barna, hvernig hún þróast frá 

meðgöngu til sex ára aldurs og hvað hefur áhrif. Einnig er tekin fyrir bygging 

hljóðkerfisvitundar og mikilvægi orðaforða barna. Fjallað er um þrjár íslenskar rannsóknir, en 

niðurstöður þeirra sýna fram á mikilvægi málörvunar í leikskóla. Í seinni hluta fræðikaflans er 

fjallað um þær breytingar sem orðið hafa á áherslum á mál og málþroska. Skoðað er hvað læsi 

í leikskóla felur í sér og einnig hvert hlutverk leikskólakennarans er í málþroska barna. 

Í síðari hluta ritgerðarinnar eru niðurstöður rannsóknar sem höfundur gerði í samstarfi 

við Sesselju Sigurðardóttur, ráðgjafa á skóladeild Akureyrar. Með rannsókninni var höfundur 

meðal annars að leita svara við því hvort unnið væri markvisst með læsi hjá tveimur elstu 

árgöngunum í leikskólum Akureyrar og nágrennis. Spurningalisti var sendur í 14 leikskóla, 

þar af svöruðu 11 leikskólar. Helstu niðurstöður voru þær að unnið er markvisst með læsi í 

öllum leikskólum Akureyrar og nágrennis með nokkuð svipuðum aðferðum en mismunandi 

áherslum þó.   



  

 

Abstract 

The following paper is a thesis for a B.Ed. Degree in teaching from the University of 

Akureyri. It is about language development and literacy skills in preschool children. How 

language develops and how important it is to support children’s language and literacy skills 

during the preschool years.  

The beginning of the theoretical chapter considers how children learn language and 

how language develops from pregnancy to the age of six. We consider how phonological 

awareness develops and the importance of children’s vocabulary and look into three Icelandic 

studies which show the importance of language stimulation with preschool children. The 

second half of the theoretical chapter studies the changes in language and literacy instruction 

at preschools in the recent years and discuss preschool teacher´s role in literacy instruction. 

In conclusion the results from a research done by the author in cooperation with 

Sesselja Sigurðardóttir, a counselor at the local school division in Akureyri, are shown. The 

research question was; How do preschool teachers work with language and literacy with 

children in the age of 4-6 year old. A questioner was sent to 14 schools and 11 responded. 

The main findings were that all the schools work with literacy in one way or another but their 

methods differ.  

 1. kafli Inngangur 

Læsi í leikskóla og málþroski barna er umfjöllunarefni þessarar ritgerðar, en þetta tvennt 

hefur verið mikið til umræðu meðal leikskólakennara síðustu misseri. Rætt hefur verið um að 

málþroski barna fari niður á við og þar eigi e.t.v. stóran þátt mikil spjaldtölvu- og 

snjallsímanotkun á heimilum barna. Leikskólakennarar hafa einnig velt þeirri hugmynd upp 

hvort samverustundum í leikskóla, þar sem lesnar eru bækur og sungnir söngvar, hafi fækkað. 

Þess vegna varð þetta merkilega fyrirbæri, málþroski barna og læsi í leikskóla, fyrir valinu 

sem ritgerðarefni.  

Það eru margir sem gera sér ekki grein fyrir að máltaka barna er kraftaverki líkust. 

Máltaka er nánast eins hjá okkur öllum, samspil margra þátta sem hefst á meðgöngu og þróast 

smátt og smátt. Börn verða aldrei eins móttækileg fyrir móðurmáli sínu og fyrstu sex ár 

ævinnar, en á þeim tíma byggja þau upp málkerfi sitt og málkennd þeirra er að mótast 

(Mennta- og menningarmálaráðuneyti, 2009, 31).  

Flestum börnum gengur vel að tileinka sér málið, en sum eiga erfitt með það. Það 

skiptir miklu máli að foreldrar og kennarar sem eru í kringum börn séu góðar fyrirmyndir og 

vinni markvisst að því að máltakan gangi sem best fyrir sig. Þegar litið er til hinna ýmsu 

rannsókna um áhrif lesturs og viðræðna við börn, er áberandi hvað börn sem mikið er lesið 

fyrir og talað við hafa mun meiri orðaforða en önnur sem síður fá slíkt í sínu uppeldi. Ýmis 

atriði í málkerfi móðurmálsins virðast líka liggja betur fyrir þeim sem mikið er lesið fyrir 

(Mennta- og menningarmálaráðuneyti, 2009, 31). Því er mikilvægt að gefa sér góðan tíma í 

lestur og spjall. Oft hefur málshátturinn „því læra börnin málið að það er fyrir þeim haft“ 

verið nefndur þegar rætt er um mikilvægi þeirr a áhrifa sem félagslegi þátturinn hefur á 

máltöku barna  (Sigríður Sigurjónsdóttir og Birna Arinbjörnsdóttir, 2012, e.d.).  

Það sama má segja um mikilvægi læsis því kunnáttumenn segja að það sé einnig 

félagslegt og hluti af málþroska barna. Sagt er að læsi snúist um samkomulag manna um 

málnotkun og merkingu orða í málsamfélagi og að læsi sé ekki hægt að beita óháð stað og 

stund, menningu og gildum (Aðalnámskrá leikskóla, 2011, 16). Á síðustu árum hefur athyglin 

í fræðilegri umræðu um læsi beinst í auknum mæli að lesskilningi og sú umræða beinist líka 

að leikskólabörnum. Anna Þorbjörg Ingólfsdóttir segir að góður málskilningur sé undirstaða 

lesskilnings og grundvöllur hans sé lagður strax hjá ungum börnum. Hún talar einnig um að 

málskilningur byggist meðal annars á orðaforða og því er farið að glíma við hann á skipulegri 

hátt en áður í leikskólunum. (2011, 4).  

Einnig segja þær stöllur Jóhanna Einarsdóttir, Ingibjörg Símonardóttir og Amalía Björnsdóttir 

að komi barn með góða málþekkingu úr leikskóla í grunnskóla, auki það líkur á farsælu 

lestrarnámi (2011, 13). Því er óhætt að segja að leikskólaárin gegni lykilhlutverki í þroska 

barna og mikilvægt að gefa þessum þætti góðan tíma. Auk þess segir í Aðalnámskrá leikskóla  

 

Leikskólinn er fyrsta stig skólakerfisins og upphaf formlegrar menntunar einstaklinga. 

Leikskólaaldurinn er mikilvægur tími náms og þroska. Í samstarfi við foreldra á 

leikskólinn að kappkosta að fylgjast með og efla alhliða þroska allra barna, veita öllum 

börnum hollt og hvetjandi uppeldisumhverfi og stuðla að öryggi þeirra og 

vellíðan.(2011, 32). 

 

Það má því segja að ábyrgð leikskólans sé mikil og því er mikilvægt að vita hvernig unnið er 

með málþroska og læsi í leikskóla.  

Höfundur þessa verkefnis er leikskólastjóri og nemi í sérskipulögðu B.Ed. námi í 

Háskólanum á Akureyri og hefur því talsvert heyrt af og tekið þátt í umræðu sem átt hefur sér 

stað undanfarið meðal leikskólakennara um að gera þurfi enn betur í málörvun barna á 

leikskóla. Auk þess höfðu leikskólastjórar Akureyrar og nágrennis einnig rætt um að gott væri 

að vita meira um hvað aðrir leikskólar væru að gera til þess að geta nýtt það sem gæfist vel. 

Þegar kom að gerð þessa lokaverkefnis ákvað höfundur að hafa samband við Sesselju 

Sigurðardóttur ráðgjafa á Skóladeild Akureyrar, til að skoða hvort áhugi væri á að rýnt yrði í 

hvað leikskólar Akureyrar væru að gera í tengslum við læsi og markvissa málörvun og var 

hugsunin einnig að auka samstarf milli Háskólans á Akureyri og leikskóla Akureyrar. Áhugi 

var fyrir því að þetta yrði skoðað og í framhaldi var verkefnið unnið í samstarfi við Sesselju 

Sigurðardóttur, en nánar verður vikið að því í kafla 4 og 5. 

Markmið ritgerðarinnar er að skoða málþroska barna og leitast við að svara 

rannsóknarspurningunni: Hvert er hlutverk leikskóla í læsi og markvissri málörvun. Kynntar 

verða niðurstöður rannsóknar sem gerð var á leikskólum Akureyrar og nágrennis, þar sem 

kannaðar voru mismunandi áherslur á málörvun og læsi fjögurra til sex ára barna. Í 

fræðikaflanum er fjallað um hvernig börn læra málið og hvað hefur áhrif á málþroskann í því 

sambandi, þar verður einnig skoðað hvaða íslenskar rannsóknir hafa verið gerðar á tengslum 

málþroska barna og gengis í námi síðar meir. Þar á eftir verður vikið að læsi í leikskóla, 

hlutverki leikskólakennarans og þeirri málþróun sem orðið hefur í áherslum leikskólans.   

2. kafli Mál 

Mannlegt mál er margslungið og í raun er það undur að flestir geta beitt því án þess að taka 

eftir því í hvert sinn sem þeir tala, hlusta eða hugsa. Málið er mikilvægur hluti af sérhverjum 

einstaklingi og sérstaklega mikilvægt til boðskipta (Aðalnámskrá, 1999, 20). Mál er ákveðið 

kerfi sem maðurinn hefur myndað svo hann geti þýtt hluti og aðstæður sem hann skynjar. Mál 

er hefðbundið kerfi tákna, notað með ákveðnum reglum (Annerén, Johansson, Kristiansson og 

Sigurðsson, 2000). Mál er sá eiginleiki sem skiptir hvað mestu máli fyrir hugsun og samskipti 

mannsins. Samskipti byggja á þeim möguleika að vísa til liðinna atburða. Til þess að lestur, 

ritun, samræður og hlustun til gagns gangi upp, er góð málvitund mikilvæg. Vert er að hafa 

það í huga að allt formlegt nám byggist á máli (Ásthildur Bj. Snorradóttir, 2010, 20).  

Mannsheilinn skiptist í vinstra og hægra heilahvel og hafa hvort um sig misjöfnu 

hlutverki að gegna. Hægra heilahvel stjórnar vinstri hlið líkamans en vinstra heilahvelið 

stjórnar hægri hlið líkamans en saman vinna hvelin að því að stjórna líkamanum í heild. Með 

rannsóknum hefur verið sýnt fram á að í vinstra heilahveli eru málstöðvar sem nýtast þegar 

talað er. Einnig hefur verið sýnt fram á ákveðið næmiskeið þessara stöðva og nauðsyn þess að 

örva þær á tilteknu tímaskeiði svo máltakan gangi eðlilega fyrir sig. Lagður er grunnur að 

þeirri færni frá því börn fæðast (Sigríður Sigurjónsdóttir, 2013, 115-116). Sagt er að máltaka 

sé líklega eitt flóknasta og umfangsmesta nám sem maðurinn stundar á lífsleiðinni (Sigríður 

Sigurjónsdóttir og Birna Arinbjörnsdóttir, 2012). Við fæðingu eru flest börn fær um að 

tileinka sér hvaða tungumál sem þau heyra í umhverfi sínu. Málhæfileikinn lítur út fyrir að 

vera meðfæddur því flest börn mynda og skynja hljóð allt frá fæðingu. Talað er um að í hjali 

ungbarna fyrsta hálfa árið komi fram öll hljóð allra mannlegra tungumála. Fljótlega fækkar þó 

málhljóðunum og á síðari hluta fyrsta ársins mynda börn nánast einvörðungu hljóð þess 

málsamfélags sem þau eru í. Sem dæmi má nefna, að séu börn í Rússlandi mynda þau það 

hljóð sem er í rússnesku, en séu þau á Íslandi mynda þau hljóð íslenskunnar, þ.e.a.s umhverfið 

ákvarðar hvaða mál börn læra (Aldís Guðmundsdóttir, 1992, 222). Með hverjum mánuði og 

ári fækkar málhljóðunum eins og áður sagði og einungis verða eftir málhljóðin úr umhverfinu 

sem eru æfð áfram.  

Snemma er grundvöllur að máltöku barna lagður í gegnum samskipti við sína nánustu. 

Börn hafa gaman af mannsröddum, andlitum fólks og talandi munnum og varla er búið að 

klippa á naflastrenginn þegar foreldrar byrja að tala við börn eins og þau skilji hvert orð. Áður 

fyrr var talið að málþróun barna spannaði eingöngu tileinkun málkerfis og orðaforða. Nú er 

viðurkennt að málþróun felur í sér vitræna, tilfinningalega og félagslega þætti og einkennist 

fræðileg umfjöllun af þróunarsálfræðilegum og málfræðilegum sjónarmiðum (Rannveig A. 

Jóhannsdóttir, 1997, 8). Þekkingu á máltöku barna hefur fleygt fram síðustu áratugi og hefur 

átt sér stað mikil aukning á rannsóknum um tengsl málþekkingarþátta við lestrarnám. Sýnt 

hefur verið fram á sterk tengsl milli málþekkingar barna á leikskólaaldri og lestrarfærni þeirra 

síðar (Jóhanna Einarsdóttir, Ingibjörg Símonardóttir og Amalía Björnsdóttir, 2011, 14).  

Eins og áður hefur verið minnst á, virðast börn hafa sérstakt máltökuafl sem gerir þeim 

kleift að meðtaka orð, hugtök og reglur málsins og gera allt saman að sínu. Í raun beita börn 

óspart málfræðireglum án þess að vita hvers vegna málið er eins og það er, en smátt og smátt 

læra þau að beita málfræði á markvissan hátt. Einn af mikilvægum þáttum máltökunnar er að 

börn nái tökum á uppbyggingu orðræðu í samfelldu máli og læri hvernig form og merking 

orða breytist eftir samhengi og stöðu í setningu og að láta margar setningar loða saman og 

mynda eina merkingarheild (Hrafnhildur Ragnarsdóttir, 2004, 9-10).  

Þótt til séu margar kenningar um hvernig börn læra að tala, eru flestir fræðingar 

sammála um að til þess að kenna börnum að tala, þarf að tala við þau og hlusta á það sem þau 

eru að segja. Í næsta kafla verða skoðaðar kenningar Chomskys og Skinners.  

2.1 Chomsky og Skinner 

Um miðja 20. öldina hafði máltaka lítið verið rannsökuð, en deila B.F. Skinners og Noam 

Chomsky átti eftir að breyta því. Þessir tveir kenningasmiðir voru alls ekki á eitt sáttir þegar 

kemur að því að skýra út hvernig og hvers vegna börn læra að tala. Bandaríski 

málfræðingurinn Noam Chomsky er upp alinn í anda formgerðarstefnunnar og kom fram með 

kenningu sem kölluð er málmyndunarfræði (e. generative grammar). Kenningar hans hafa 

haft áhrif á ýmsar greinar mannlegra fræða, til dæmis sálfræði og heimspeki. Með 

rannsóknum sínum komst hann að því að hinar flokkunarfræðilegu aðferðir 

formgerðarstefnunnar, þ.e.a.s. aðleiðsla, leystu ekki meginviðfangsefni málvísinda heldur 

afleiðsla. Afleiðsla er samkvæmt Chomsky að frumhæfa tilteknar reglur, draga af þeim 

ályktanir og prófa þær í reynd. Chomsky skoðaði eðli tungumála og setti fram þá kenningu 

um máltöku barna, að málhæfileikinn sé manninum áskapaður og að börn fæðist með 

svokallað máltökutæki.  (Chomsky, 1973, 9-32). Meginboðskapur Chomskys er því sá að 

málið sé afurð dulins ferils í huganum og að mjög sérhæfðar, erfðafræðilegar ákvarðaðar 

meginreglur séu grundvöllur mannlegs máls. (Slobin o.fl., 1980, 86). Kenning þessi er þó 

umdeild, en mörgum sálfræðingum finnst tilgátan um flókinn, erfðafræðilega skilyrtan 

skynjunar- og vitsmunabúnað  sennilegri (Slobin o.fl., 1980, 67).  

Bandaríski sálfræðingurinn og atferlissinninn B.F. Skinner var á allt öðru máli en Chomsky. 

Kenningar hans höfðu mikil áhrif á sálfræði á 20. öldinni. Eitt af mestu afrekum Skinners er 

uppgötvun hans á virkri skilyrðingu, hún flokkast undir atferlismeðferðir. Hann taldi að 

styrking af hálfu foreldra gæti skýrt máltöku barna. Hans kenning var sú að málhegðun væri 

lærð með sama hætti og annað atferli, með virkri skilyrðingu. Hann vildi meina að foreldrar 

umbunuðu börnum fyrir viss hljóð og hljóðasambönd í upphafi, yrðingar síðar meir, og 

þannig festust þessi hljóðasambönd í sessi. Enn aðrir telja svo að tíðni og þjálfun hafi áhrif á 

málnám. Eftir því sem börnin heyri oftar og þjálfi orð og orðasambönd meira, því mun meiri 

líkur séu á að þau festist í sessi. Í þessum fræðum er þó margt sem bendir til þess að 

eftirhermun, styrking, tíðni eða þjálfun geti ekki skýrt máltöku til fullnustu (Berk, 2000, 359; 

Eirikur Örn Arnarsson, 1993, 611-615). Segja má að Skinner skilgreini málið aðeins með 

tilliti til atferlis, en Chomsky skilgreini það með aðgreiningu á milli málhæfni og málbeitingar 

(Slobin o.fl., 1980, 81). Líta má á kenningu Chomsky sem algjöra andstæðu kenninga 

Skinners þar sem Chomsky vill meina að ef ekki er tekið tillit til mannshugans í lýsingu á 

málaatferli, verði lýsingin ekki fullnægjandi (Slobin o.fl., 1980, 79-98). 

Áður en lengra er haldið er vert að skoða hvað gerist í máltöku barna fram til sex ára aldurs.  

2.2 Máltaka fram til sex ára aldurs 

Hvað er máltaka er spurning sem einhverjir gætu eflaust spurt. Hugtakið máltaka er notað um 

það ferli þegar börn eru að tileinka sér móðurmál sitt þ.e.a.s. fyrsta málið sem þau læra. Síðar 

á ævinni læra mörg börn annað tungumál eða jafnvel önnur tungumál og er það þá nefnt 

málanám. (Sigríður Sigurjónsdóttir, 2001, 1).  

Máltaka er mikilvægur þáttur í þroska manns og lífi og segir Aldís Unnur 

Guðmundsdóttir (2007) að fyrstu skrefin séu stigin strax á meðgöngu. Á 7. eða 8. mánuði 

meðgöngutímans byrjar fóstur að sýna viðbrögð við utanaðkomandi hljóðum. Ekki er 

nákvæmlega vitað hvernig tal hljómar í eyrum fóstursins, en það má gera sér það í hugarlund. 

Börn gera sér það oft að leik að reyna að heyra hvað sagt er á meðan þau eru á kafi í sundi t.d. 

einn segir eitthvert orð og annar giskar hvað hann hafi sagt. Það er ekki auðvelt að giska á 

orðið en hægt er að greina lengd og atkvæðafjölda í grófum dráttum. Hvort það er þannig sem 

orðin hljóma í móðurkviði er ekki vitað, en að alls kyns önnur hljóð koma í veg fyrir að 

fóstrið greini orðaskil. Barnið er á kafi í vatni og ýmis hljóð berast því úr líkama móðurinnar, 

svo sem hjartsláttur hennar, sem yfirgnæfa utanaðkomandi tal. Auknar rannsóknir hafa sýnt 

fram á að hljóðgreining og undirbúningur máltöku hefst í raun á fósturskeiðinu (240-241).  



7 

 

Þegar börn koma í heiminn er grátur fyrsta hljóðið sem þau gefa frá sér. Það er 

líffræðilega ákvarðað og gefur til kynna að öndunin sé komin í gang, en í leiðinni er þetta 

undirbúningur að tali barna. Fyrstu vikurnar er grátur aðal tjáningarmiðill þeirra og þannig 

láta þau vita um svengd, vanlíðan eða að þau vilji láta halda á sér. Strax í byrjun hlusta börn á 

mannsröddina og sýna henni síaukinn áhuga sem virðist meðfæddur hæfileiki. Þau virðast 

stillt inná að nema það mál sem þau heyra umhverfis sig. Hljóðið og hljómfallið í gráti barna 

breytist á fyrstu vikunum og í lok fyrsta mánaðar byrja börn að hjala (Aldís Guðmundsdóttir, 

1997,  212-229; Álfheiður Steinþórsdóttir og Guðfinna Eydal, 1995, 51-84; Stoppard, 1984, 

230-237; Hrafnhildur Sigurðardóttir, e.d.). 

Börn þurfa frið til að hlusta á sína eigin rödd og mynda ýmis hljóð og hljóðasambönd. 

Þau reyna aftur og aftur því þau hafa gaman af að hlusta á sig. Þetta verður oft að 

skemmtilegum leik. Þau festast gjarnan í einu hljóði lengi í einu en taka svo til við nýtt hljóð 

og þá er engu líkara en þau hafi gleymt því fyrra. Þannig er það þó ekki, heldur eru þau svo 

upptekin við að æfa nýju hljóðin að það gamla er sett á bið. Allt hefur þetta sinn tilgang því 

hljóðin æfa ákveðna hluta talfæranna, t.d. „ba-ba“ og „ma-ma“, þar sem varirnar eru notaðar 

og „da-da“ þar sem tungan er æfð „ga-ga“ þar sem þau nota góminn og tunguna. Fyrstu orðin 

koma yfirleitt við 10-18 mánaða aldur og eru eins orðs setningar, gjarnan heiti á hlutum eða 

fólki. Þó þetta séu eingöngu eins orðs setningar geta þær þýtt margt og oft þarf að ráða 

merkinguna af svipbrigðum og málrómi þeirra. Til dæmis þegar þau segja „súpa“ getur það 

þýtt hvort sem er að þau vilji fá að drekka eða borða mat (Aldís Guðmundsdóttir, 1997,  212-

229; Álfheiður Steinþórsdóttir og Guðfinna Eydal, 1995, 51-84; Stoppard, 1984, 230-237; 

Hrafnhildur Sigurðardóttir, e.d.). 

Um tveggja ára aldur taka börn stórt stökk í málþroska og fara að tengja saman tvö 

orð. Stöðugar spurningar barnanna og góð hlustun á svör fullorðinna fylgja gjarnan tveggja 

ára aldrinum. Endurtekningar og eftirhermur þar til börnin kunna spurninguna og svarið utan 

að eins og páfagaukur er leikur sem þeim þykir skemmtilegur og þau leika mikið. Börn eru 

því háð samskiptum við fullorðna sem hafa tíma til að spjalla við þau og sýna tilraunum þeirra 

til tals áhuga. Mikilvægt er að sýna þessum tilraunum jákvætt viðmót og styrkja þau til að tala 

eins og geta þeirra leyfir hverju sinni, því það flýtir fyrir og eflir börnin við máltökuna. Aftur 

á móti getur neikvæðni, afskiptaleysi og stöðugar leiðréttingar haft þau áhrif að börn missa 

móðinn. Umhverfið hefur því mikið að segja í þessum efnum (Álfheiður Steinþórsdóttir og 

Guðfinna Eydal, 1995, 51-84). 

Við þriggja ára aldur er orðaforði barna um 1000 orð og fer áfram vaxandi, þau eru 

farin að nota flóknari orð og setningar. Skilningurinn eykst og í kjölfar þess fara þau að nota 

persónufornöfn, nafnorð og fleirtölu. Mikið er um spurningar sem hefjast á: hvað, hver, hvar, 

hvernig og hvenær og þau læra að beygja orð og setja þau rétt saman. Frásagnargleði og 

hugmyndaflug eykst mikið og stundum eru sögurnar ekki sannleikanum samkvæmar. Mörg 

börn masa mikið og oft er ákafinn svo mikill að þau byrja að stama í upphafi setningar. Það er 

í raun sjaldan nokkuð sem þarf að hafa áhyggjur af, heldur fara þau örlítið fram úr getu sinni 

og ná því ekki tökum á setningunni alveg strax. Það þarf að hafa það í huga að gefa börnum 

tíma og hlusta á það sem þau hafa að segja en ekki hvernig þau segja það. Á þessum aldri 

sækja börn gjarnan mikið í að fullorðnir lesi fyrir þau og orðaleikir, vísur, þulur og söngvar 

eru vinsælt efni þar sem taktur og hljómur gera lífið enn skemmtilegra (Aldís 

Guðmundsdóttir, 1997, 212-229; Álfheiður Steinþórsdóttir og Guðfinna Eydal, 1995, 51-84; 

Stoppard, 1984, 230-237; Hrafnhildur Sigurðardóttir, e.d.). Gæði samskipta og málörvun 

heima fyrir hafa áhrif á orðaforða og lengd setninga á þessum aldri. Því fleiri orð sem börn 

heyra því fleiri læra þau (Jóhanna Einarsdóttir, Ingibjörg Símonardóttir, Amalía Björnsdóttir, 

2011, 13). 

Orðaflaumur er líklegast eitt af þeim orðum sem einkennir hvað best fjögurra ára 

aldurinn. Málþroskinn eykst enn frekar og þau fá aukinn skilning. Þau öðlast þannig færni til 

að nota flóknari hugtök og geta auðveldar lýst athöfnum sínum, en hugsunin er enn mjög 

sjálfmiðuð. Þau nota mikið orðið „af hverju“, ekki endilega af því þau viti ekki svarið, heldur 

bara til að hlusta á sig og til að athuga hvernig þeim tekst til við að orða hinar ýmsu setningar. 

Þó þetta geti verið leiðigjarnt fyrir hina fullorðnu, er nauðsynlegt að gefa þeim tækifæri til að 

prófa sig áfram með nýjar og nýjar setningar. Á þessu aldursskeiði eru flest börn komin með 

gott vald á málinu, kunna að móta fullkomnar setningar og nota það til hins ýtrasta. Þau gera 

ekki alltaf greinarmun á veruleika og hinu ímyndaða og því geta sögur barna verið mjög 

óraunverulegar. Foreldrar hafa stundum áhyggjur af þessu og halda að eitthvað ami að, en svo 

er yfirleitt ekki. Orðin skipta meira máli en hugsunin og algengt er að börn noti flókin orð sem 

þau skilja varla sjálf. Ýmisskonar bölv og ragn vekur oftast mikinn áhuga á þessum aldri og 

þeim finnast glósur um kynlíf mjög spennandi, enda allt saman ný orð sem þau eru að kynna 

sér (Aldís Guðmundsdóttir, 1997, 212-229; Álfheiður Steinþórsdóttir og Guðfinna Eydal, 

1995, 51-84; Stoppard, 1984, 230-237; Hrafnhildur Sigurðardóttir, e.d.). 

Fimm ára börn eru gjarnan mjög ræðin, spyrja mikið og á markvissari hátt. Þau vilja fá 

skýr svör við spurningum sínum, eru fullorðinsleg í tali og setningarnar orðnar flóknari. 

Framburður og beyging orða er góð með einstaka undantekningum þó. Orðaflaumurinn 

verður minni og orðaforðinn eykst ekki eins hratt og áður (Aldís Guðmundsdóttir, 1997, 212-

229; Álfheiður Steinþórsdóttir og Guðfinna Eydal, 1995, 51-84; Stoppard, 1984, 230-237; 

Hrafnhildur Sigurðardóttir, e.d.). Samskipti í töluðu máli eru auðveld og þau fylgjast vel með 

þegar verið er að útskýra eða segja frá. Málið er börnunum tiltölulega tamt til samskipta við 

umhverfið og þau eiga auðveldara með að leysa þau margvíslegu viðfangsefni sem á vegi 

þeirra verða í lífinu (Hrafnhildur Sigurðardóttir, e.d.). Um sex ára aldur, þegar börn hefja 

grunnskólagöngu sína er orðaforðinn komin í 6-10 þúsund orð og mörg hver gera gott betur 

en það (Hrafnhildur Ragnarsdóttir, 2013, 18). 

Nú hefur verið lýst máltöku barna frá því í móðurkviði fram til sex ára aldurs. Sum 

börn eru fljót að tileinka sér málið á meðan önnur taka sér lengri tíma, en það má með sanni 

segja að máltakan er mikilvægt ferli sem gaman er að fylgjast með. Á þessum árum eru börn 

að tileinka sér mikinn orðaforða, þau spyrja mikið og eru gjarnan ræðin þegar þau hafa getu 

til. Máltakan liggur þó misvel fyrir börnum, enda eru engir tveir eins og taka þarf tillit til þess 

í skólastarfinu. 

2.3 Málþroski og hljóðkerfisvitund 

Þegar börn læra málið koma til margir þættir, sem tvinnast saman. Segja má að málþroski feli 

í sér að ná tökum á tungumálinu og öllum undirþáttum þess s.s. framburði, orðaforða, 

málfræðibeygingum og samskiptum. Hann felur einnig í sér að læra að nota orð á viðeigandi 

hátt í viðeigandi aðstæðum. (Hrafnhildur Ragnarsdóttir, 1993, 44-49). Börn eru flest 

félagsverur og hafa því oftast mikla þörf fyrir samskipti við aðra. Þau þurfa að geta spurt 

spurninga, skipst á skoðunum og rætt hugmyndir sínar og líðan. Börn nota ýmsar aðrar leiðir 

en tungumálið til að tjá sig og eiga samskipti við aðra. Þau nota til dæmis ýmisskonar hljóð, 

snertingu, látbragð, myndmál, og leikræna tjáningu. Mikilvægt er að hafa samskiptin gefandi, 

því þannig eykst félagsfærnin og sjálfsmyndin styrkist (Aðalnámskrá leikskóla, 2011, 42). 

Mikilvægt er að börn nái á leikskólaaldri góðu valdi á því máli eða málum sem töluð eru í 

umhverfi þeirra. Til að geta sagt til um þarfir sínar, hugsanir og langanir, skilið og nýtt sér 

viðbrögð við spurningum fólksins í kringum sig og síðast en ekki síst tekið þátt af fullum 

krafti, krefst það í flestum tilfellum þekkingar á því máli sem talið er. Málið er mikilvægasta 

verkfæri eigin hugsunar og það hefur mikil áhrif á sjálfsmynd og líðan einstaklingsins hversu 

gott vald hann hefur á því (Hrafnhildur Ragnarsdóttir, 2013, 16).   

Það sem einkennir mál ungra barna er hversu hlutbundið það er. Umræður barna og 

uppalenda snúast nær eingöngu um hluti sem eru nærtækir og athafnir sem verið er að 

framkvæma hverju sinni. Smám saman ná börn valdi á að tala um fjarstatt fólk og hluti, 

atburði og athafnir í þátíð og framtíð. Fyrst um sinn eru þau háð því að viðmælandi spyrji 

viðeigandi spurninga og geti í eyðurnar og hjálpi þeim þannig að koma frá sér því sem þau 

vilja segja. Börn þarfnast vitþroska, félagsþroska og málleikni til þess að geta notað málið 

sem sjálfstætt táknkerfi þ.e.a.s. fjallað um fyrirbæri, hugmyndir og atburði þannig að 

viðmælandi skilji. Fram að grunnskólaárunum eiga mörg börn erfitt með að segja frá 

atburðum þannig að aðrir skilji, hafi þau ekki orðið vitni að þeim. Þetta á sérstaklega við ef 

viðmælandi er þeim ekki kunnugur, sem gerir það að verkum að lítið er um sameiginlega 

reynslu og þekkingu þeirra (Hrafnhildur Ragnarsdóttir, 1993, 58). Frásögn reynir á hæfileika 

barna til að skipuleggja söguefnið með hliðsjón af tímaröð og rökrænum venslum milli 

atburða og persóna og hins vegar til að meta þarfir hlustenda. Það reynir á að kynna persónur 

og sögusvið og rekja söguþráð. Börn þurfa að víxla á milli aðalsetninga og aukasetninga þar 

sem greina þarf á milli atburðarásar sögunnar og bakgrunnsupplýsinga. Segja má að 

málnotkun af þessu tagi sé lykillinn að lesskilningi og ritfærni í skóla yfirleitt. Að segja sögu 

gefur góða mynd af alhliða málþroska barna og getu þeirra til að beita tungumálinu 

(Hrafnhildur Ragnarsdóttir, 2004, 10).  

Málið er lykill barna að hugarheimi annarra, því það er að stærstum hluta í gegnum 

samræður við annað fólk sem börn fá þær upplýsingar sem gera þeim kleift að geta sett sig í 

spor annarra og þau læra að hugsa og hegða sér í samræmi við það. Málþroski á 

leikskólaárunum er grunnur alls lestrarnáms og lesskilnings, þar sem læsi byggir á málnotkun. 

Það sem börn læra á leikskólaárunum í og um tal- og ritmál nýtist þeim til að læra að lesa og í 

öðru formlegu grunnskólanámi (Hrafnhildur Ragnarsdóttir, 2013, 16). 

Sterk tengsl eru á milli málþroska og hljóðkerfisvitundar. Fjögurra til sex ára börn eru 

flest komin með nokkuð gott vald á móðurmálinu. Þau leika sér gjarnan að tungumálinu með 

því að búa til ný orð, finna hvaða orð ríma saman og hver ekki. Þessi leikur að tungumálinu er 

undanfari lestrarnáms. Þau gera sér grein fyrir hljóðfræðilegri uppbyggingu talaðs orðs og 

geta hugsað og talað um hljóðkerfi málsins. Hæfnin til að geta slíkt kallast hljóðkerfisvitund. 

Góð hljóðkerfisvitund eykur líkur á farsælu lestrarnámi, en komið hefur í ljós að 

undirbúningur fyrir lestrarnámið hefst meðan börn eru enn mjög ung og í raun löngu áður en 

eiginlegt lestrarnám hefst.  

Undir hljóðkerfisvitund falla sundurgreining, hljóðgreining, hljóðtenging, 

hljóðflokkun, orðhlutaeyðing og rím. Sundurgreining byggir á því að greina setningar í orð, 

atkvæði eða hljóð. Dæmi: börnin klappa atkvæðin í orðinu „gulur“,telja orð sem koma fyrir í 

setningu og nefna hljóð í orði. Hljóðgreining felur í sér að þekkja fyrsta og síðasta staf í orði. 

Dæmi: hvert er upphafshljóðið í orðinu „sofa“ eða hvert er síðasta hljóðið í orðinu „glas“. 

Hljóðtenging merkir að geta hlustað á einstök hljóð og tengt þau í framhaldinu í heildir. 

Hljóðflokkun felur í sér meðal annars að geta flokkað saman orð er hafa sama upphafshljóð. 

Dæmi: segðu orð sem byrjar á „a“. Í Orðhlutaeyðingu felst að geta endurtekið einstaka 

orðhluta samsettra orða. Dæmi: segðu orðið „mjólkurbíll“ án þess að segja „mjólkur“. Rím 

byggir á því að geta greint frá orð sem ekki ríma við tiltekin orð og að geta rímað. Dæmi: 

hvaða orð rímar ekki: „veggur-bolti-leggur? Hvað orð rímar við“hús“ (Ásthildur Bj. 

Snorradóttir og Valdís B. Guðjónsdóttir, 2001, 7). 

Það er algengur misskilningur að hljóðkerfisvitund og hljóðvitund sé það sama, en svo 

er ekki. Það er talað um hljóðvitund þegar börn gera sér grein fyrir að orð eru samsett úr röð 

hljóða og þau skynja hljóðræna uppbyggingu orðanna. Hljóðvitund þroskast smátt og smátt á 

leikskólaaldri og einnig áfram samhliða lestrarnámi í grunnskóla. Eins og áður hefur verið 

minnst á, eru sterk tengsl milli hljóðkerfisvitundar og málþroska og hafa niðurstöður margra 

rannsókna leitt í ljós að börn með eðlilegan málþroska eru með betri hljóðkerfisvitund en þau 

sem eru með slakan málþroska. Þau geta betur tengt hljóð og bókstafi og hljóðunarferlið í 

lestrarnáminu gengur betur. Hjá mjög ungum börnum virðist þó lengd setninga og 

málskilningur hafa meira forspárgildi hvað lestrarfærni varðar síðar meir en geta í verkefnum 

tengdum hljóðkerfisvitund. Í rannsókn Ásthildar Snorradóttur frá 1999 þar sem hún skoðaði 

hljóðkerfisvitund hjá sex ára börnum, fannst fylgni milli allra þátta hljóðkerfisvitundar og 

lesturs. Þar kom fram að börn sem voru slök í lestri voru slakari í sundurgreiningu og 

hljóðflokkun en börn sem voru góð í lestri. Einnig hefur verið skoðuð frásagnarhæfni sex ára 

barna og sýnt fram á að sterkt samband er milli hennar og annarra þátta málþroskans. 

Almennt virðist því að börn sem eiga við hljóðgreiningarvandamál að stríða eigi flest einnig 

erfitt á fleiri sviðum málþroskans.  

Vel er hægt að þjálfa hljóðkerfisvitund barna á leikskólaldri með því að kenna þeim að 

hlusta meðvitað eftir hljóðum í orðum og setningum í töluðu máli og leika sér með þau, en 

með slíkri þjálfun gengur betur að læra að lesa síðar meir. Til er rannsókn frá 1988 sem 

framkvæmd var af Lundberg, Frost og Petersen þar sem hljóðkerfisvitund sex ára barna var 

markvisst þjálfuð áður en eiginlegt lestrarnám hófst. Börnin sem lentu í þjálfunarhópnum 

stóðu sig mun betur í lestri og stafsetningu síðar meir en þau sem fengu enga þjálfun (Amalía 

Björnsdóttir, Ingibjörg Símonardóttir og Jóhanna Einarsdóttir 2003, 9-12). Markviss þjálfun 

hljóðkerfisvitundar hjá börnum er því mikilvæg, en það er orðaforðinn einnig því verður vikið 

að honum í næsta kafla. 

2.4 Orðaforði barna  

Sagt er að orðaforði sé safn orða sem einstaklingur hefur á valdi sínu, en honum má skipta 

upp í virkan og óvirkan orðaforða. Virkur orðaforði er sá sem einstaklingur notar í sínu 

daglega tali og er talsvert minni en sá óvirki. Orð sem sjaldan eru notuð en einstaklingur 

skilur þegar hann heyrir þau, er talað um sem óvirkan orðaforða (Freyja Birgisdóttir, 2015). 

Nafnorð og sagnorð eru þau orð sem börn læra fyrst og fer það eftir því hversu flókin 

merking þeirra er. Íslensk börn læra sagnir eins og detta, fara, allt-búið, gera, gefa og taka 

mjög snemma. Sagnir eins og borga og versla læra börn hinsvegar ekki fyrr en um 5 ára aldur 

og skilningur á sögninni að selja kemur ekki fyrr en um 8 ára aldur. Það segir okkur að börn 

læra ekki að nota orð fyrr en þau skilja merkingu þeirra (Aldís Guðmundsdóttir, 1992, 224).   

Hvers vegna er orðaforði svona mikilvægur? Orðin eru grunneining tungumálsins og í 

raun kjarni málsins. Orðaforðinn er samtvinnaður þekkingu einstaklingsins hverju sinni og 

einnig nátengdur öðrum málþroskaþáttum. Það er samasemmerki á milli góðs orðaforða og 

góðrar hljóðvitundar sem er síðan lykillinn að því að læra umskráningu stafa í hljóð í fyrstu 

bekkjum grunnskóla. Því fleiri orð sem börn þekkja í texta, því auðveldar og hraðar lesa 

börnin. Fjölmargar erlendar rannsóknir hafa staðfest að orðaforði barna á leikskólaaldri segir 

til um lesskilning og námsárangur langt fram í tímann. Því er mikilvægt að efla almennan 

málþroska og aðra þroskaþætti sem hafa áhrif á hann og leggja þannig mikilvægan grunn að 

þróun læsis og lesskilnings (Hrafnhildur Ragnarsdóttir, 2013, 16-17).  

Einstaklingsmunur á orðaforða kemur snemma fram og eru allar líkur á að hann aukist 

þegar fram líða stundir. Ein af ástæðunum fyrir því sem oft er nefnd, er mikill munur á því 

málumhverfi sem börn alast upp í. Orðaforði barna sem hljóta mikla málörvun til dæmis með 

samtölum við fullorðna og sameiginlegum lestri, þróast fyrr en þeirra sem ekki njóta slíkrar 

örvunar. Vöxtur orðaforðans byggist að miklu leiti á þeim grunni sem þegar er til staðar og 

því eiga börn með lítinn orðaforða erfiðara með að tileinka sér orðanámsaðferðir heldur en 

börn með mikinn orðaforða. Að vissu leyti má því segja að börn með góðan orðaforða hafi 

forskot við upphaf skólagöngu, sem börnum með slakari málrænan grunn getur reynst erfitt að 

ná. Að auka hæfni barna til að tileinka sér ný orð skiptir því miklu máli (Freyja Birgisdóttir, 

2015). 

Eins og áður sagði eru engir tveir eins. Þó að um jafnaldra af sama kyni sé að ræða,  

getur þróun orðaforðans verið mjög misjafn. Því er mikilvægt að taka tölum um hann með 

fyrirvara enda eru þær gjarnan byggðar á mismunandi rannsóknaraðferðum og skilgreiningum 

á því hvað telst vera orð. Sum próf byggja á upplýsingum frá foreldrum, í öðrum benda börn á 

mynd sem samsvarar orði og svo eru próf sem beina athyglinni að þeim orðaforða sem börn 

nota eða skilja. Til viðmiðunar má sjá á mynd 1 hér að neðan, meðalfjölda orða á dag eftir 

aldri hjá enskumælandi börnum (Hrafnhildur Ragnarsdóttir, 2013, 18). 

Tafla 1.“ Vaxtahraði orðaforða: Meðalfjöldi orða á dag eftir aldri  

(Samkvæmt erlendum rannsóknum) 

“ 

(Hrafnhildur Ragnarsdóttir, 2013, 18).  

 

Mjög svipaðar tölur komu út úr íslenskum rannsóknum sem gerðar voru árið 1998 á börnum á 

aldrinum 18 mánaða til þriggja ára og sama er að segja um rannsókn sem gerð var árið 2009 á 

börnum frá fjögurra til átta ára aldurs. Allar þessar rannsóknir sýna að vöxtur orðaforða hjá 

börnum milli tveggja og sex ára aldurs er mjög mikill og heldur áfram upp grunnskólann 

(Hrafnhildur Ragnarsdóttir, 2013, 19-20).  

Hægt er að hafa mikil jákvæð áhrif á orðaforða barna með því að bæta aðgang þeirra 

að fjölbreytilegu málumhverfi og aðstæður til að læra ný orð. Þar hafa leikskólinn og foreldrar 

stórt hlutverk þar sem það vegur jafnvel þyngra hvaða málþekkingu börnin taka með sér inn í 

grunnskólann heldur en þær kennsluaðferðir sem notaðar eru þegar í grunnskólann er komið 

(Hrafnhildur Ragnarsdóttir, 2013, 22-23).  

Í næsta kafla verður skoðað hvað íslenskar rannsóknir segja varðandi mikilvægi þess að ýta 

undir málörvun á leikskólaárunum. 

2.5 Íslenskar rannsóknir á málþroska barna 

Á síðustu áratugum hafa umtalsverðar rannsóknir verið gerðar á málþroska barna um víða 

veröld. Einnig hefur nokkuð verið um að gerðar hafa verið rannsóknir á málþroska íslenskra 

barna. Aðallega er ætlunin að skoða hér þær íslensku rannsóknir sem sýna fram á mikilvægi 

þess að hlúa að málþroska barna á leikskólaárunum.  

Ein af þessum rannsóknum er langtímarannsókn Jóhönnu Einarsdóttur, Amalíu 

Björnsdóttur og Ingibjargar Símonardóttur á málþroskamælingum í leikskóla og forspárgildi 

þeirra um námsgengi í grunnskóla. Tilgangur þessarar rannsóknar var að kanna hvort 

málþroskamælingar við fimm ára aldur spái fyrir um námsgengi í samræmdum prófum í 4., 7. 

og 10. bekk grunnskóla. Athugaður var málþroski 267 fimm ára gamalla leikskólabarna 1997 

og 1998 með prófunum HLJÓM-2 og TOLD-2P.  HLJÓM-2, er próf í leikjaformi á hljóð- og 

málvitund elstu leikskólabarnanna, en TOLD-2P er málþroskapróf ætlað til að greina 

málþroskahæfni barna á aldrinum 4 – 9 ára, oft notað með lestrargreiningaprófum til að 

athuga hvort um víðtækari málþroskaerfiðleika er að ræða en þá sem snúa að 

hljóðkerfisúrvinnslunni. 

Niðurstöður sýndu að tengsl eru þarna á milli og haldast út allan grunnskólann. Einnig 

að málþroskamælingar við fimm ára aldur gefa sterkar vísbendingar um hvernig börnum 

gengur á samræmdum prófum í íslensku í 4. bekk. Börn sem voru með góða færni á 

málþroskaprófum við fimm og sjö ára aldur fengu langflest meðalgóðar eða góðar einkunnir á 

samræmdu prófi í íslensku í 4. bekk. Einnig virtust tengslin sterk við stærðfræði í 4. bekk og 

við íslensku í 7. og 10. bekk. Rannsóknin sýndi einnig að börn sem voru með slaka færni á 

HLJÓM-2 eða á TOLD-2P við fimm eða sjö ára aldur fengu langflest slaka eða meðalgóða 

einkunn á samræmdu prófi í íslensku í 4. bekk. Því er mikilvægt að börn hafi góða 

málþekkingu við upphaf grunnskólagöngu, þar sem þau börn eru líklegri til að fá hærri 

einkunnir á samræmdum prófum við lok grunnskóla.  

Málþroskamælingar í leikskóla geta því auðveldlega sagt til um námsgengi í 

grunnskóla. Þær stöllur tala um að góð málþekking og lestrarfærni séu mikilvægir þættir til að 

geta fótað sig í nútíma samfélagi. Til að það gangi sem best þarf einstaklingur að geta unnið 

upplýsingar úr texta og geta tjáð sig í mæltu og rituðu máli. Þær segja að málþekking og 

lestrarfærni séu nátengdir þættir og hafi víxlverkandi áhrif hvor á annan. Við lestur læra börn 

ný orð og kynnast flóknum setningum sem heyrast sjaldnast í töluðu máli. Lesturinn dýpkar 

þekkingu og skilning á viðfangsefnum, sem hefur áhrif á námsgengni síðar meir og því er 

mikilvægt að leggja áherslu á lestur. Í rannsókninni tala þær um að niðurstöður þeirra séu 

svipaðar því sem komi fram í erlendum rannsóknum (Jóhanna Einarsdóttir, Ingibjörg 

Símonardóttir og Amalía Björnsdóttir, 2011, 14). 

Því má gera ráð fyrir að börn með háar mælitölur úr fyrrgreindum málþroskaprófum 

nái góðum námsárangri, en börn með lágar mælitölur gætu þurft að glíma við 

námsörðugleika. Því skiptir miklu máli að tími leikskólaáranna sé vel nýttur og börn hafi náð 

góðum málþroska áður en í grunnskóla kemur.  

 Önnur rannsókn sem skoðuð verður hér, er rannsókn Hrafnhildar Ragnarsdóttur, 

Steinunnar Geirsdóttur og Freyju Birgisdóttur, sem þær stöllur hófu haustið 2008 og fjallar 

um Þroska leik- og grunnskólabarna: Sjálfsstjórn, málþroski og læsi á aldrinum 4 – 8 ára, alls 

tóku þátt 277 börn. Við upphaf rannsóknarinnar var börnunum skipt upp í tvo hópa sem í voru 

annars vegar fjögurra ára gömul börn og hins vegar 6 ára gömul börn, báðum hópum var fylgt 

eftir í þrjú ár. Tilgangur rannsóknarinnar var að afla þekkingar á þremur sviðum í námi og 

þroska íslenskra barna; málþroska, læsi og sjálfsstjórn. Skoðað var hvernig sviðin þróast milli 

fjögurra og átta ára aldurs, tengjast innbyrðis og spá fyrir um síðari þróun læsis og 

námsárangurs. Í málþroskaþættinum var skoðaður orðaforði, málfræði, hlustunarskilningur, 

frásagnarhæfni og orðhluta- og hljóðkerfisvitund. Í læsishlutanum var skoðuð stafsetning, 

lestrarhraði, lesskilningur, stafaþekking o.fl. Í þeim hluta er snéri að sjálfsstjórn barna var 

metin getan til þess að stýra hugsun, athygli og hegðun.  

 Niðurstöður sýndu að marktækar framfarir voru í málþroska og læsi á þessu aldursbili, 

en einnig mikill einstaklingsmunur bæði á leik- og grunnskólaaldri. Fram komu sterk tengsl á 

milli málþroskamælinganna innbyrðis og einnig milli læsismælinganna. Mat á málþroska, 

sjálfsstjórn og þekkingu á hefðum ritmáls sem lagt var fyrir á leikskólaaldri og við upphaf 

grunnskóla, sýndu fram á mikið forspárgildi fyrir lesskilning og umskráningarhæfni þremur 

árum síðar og bæði orðaforði og sjálfsstjórn spáðu fyrir um gengi í stærðfræði í 1 og 3. bekk. 

Þegar á heildina er litið, staðfestir þessi rannsókn það sem áður hefur verið sagt að 

mikilvægur grunnur læsis og námsárangurs, sem byggður er á samspili málrænna, félags- og 

vitsmunalegra þátta sé lagður á leik- og fyrstu grunnskólaárunum (Hrafnhildur Ragnarsdóttir, 

Steinunn Gestsdóttir og Freyja Birgisdóttir, 2009, 645-657). 

 Þriðja rannsóknin sem fjallað verður um hér, er rannsókn Hrafnhildar Ragnarsdóttur 

(2004, 9-28) en hún rannsakaði málþroska barna við upphaf skólagöngu.  

Markmið rannsóknarinnar var að afla þekkingar á málþroska barna eins og hann 

kemur fram í frásögnum þeirra í lok leikskólagöngunnar og einnig kanna hversu breitt bil 

einstaklingsmunur spannaði á þessum aldri. Frásagnir eru gott dæmi um orðræðu í samfelldu 

máli og flest fimm ára börn eru kunnug henni þrátt fyrir ungan aldur. Flestir textar sem börn 

fá til lestrar á grunnskólaaldri eru frásagnir, því er þekking á byggingu þeirra og þeim 

aðferðum að láta texta hanga saman, mikilvægur hlekkur frá talmáli yfir í lestur og ritun. 

Hrafnhildur Ragnarsdóttir hefur áður gert rannsókn (1992) á þróun orðræðu í frásögn frá 

bernsku til fullorðinsára og er núverandi rannsókn beint framhald af henni. Meðalaldur 

barnanna sem þátt tóku í rannsókninni var 5 ár og 6 mánuðir. Börnin sögðu sögu eftir 

myndabók með 24 myndum en án texta. Sögurnar voru teknar upp á myndband og því næst 

tölvuskráðar frá orði til orðs. Greining rannsóknarinnar beindist að sögubyggingu og aðferð 

við að láta texta hanga saman.  

Niðurstöður rannsóknarinnar leiddu í ljós að dæmigerð fimm ára börn segi ekki 

heildstæða sögu við aðstæður sem þessar og noti fáar og einfaldar aðferðir við að láta texta 

hanga saman. Munur á milli barna í rannsókninni reyndist hins vegar gríðarlega mikill. Sögur 

slakasta fjórðungs hópsins voru áþekkar sögum þriggja ára barna í rannsókninni frá 1992, en 

sterkasti fjórðungurinn gat sagt flóknar, samhangandi sögur með blæbrigðaríkum 

málaðferðum sem sýndu samkvæmt fyrri rannsókn, söguþroska dæmigerðra sjö og jafnvel níu 

ára barna.  

Hrafnhildur Ragnarsdóttir segir að á undanförnum árum hafi rannsóknir sýnt að 

lestrarnám tengist mjög hljóðvitund barna, þau sem eru slök í þessum þætti málþroskans við 

upphaf lestrarkennslu eiga á hættu að ganga illa að læra að lesa. Lesskilningur er vítt hugtak 

líkt og málþroski sem byggir á flestum þáttum í þroska barna og þekkingar, þó sér í lagi á 

orðaforða og skilningi á samfelldu máli og aðferðum við að láta texta hanga saman. Það er því 

mikilvægt að sinna þessum þáttum í þroska barna sérstaklega vel á leikskólaárunum, svo þau 

séu betur undirbúin þegar lestrarnám hefst (2004, 9-28).  

3. kafli Mál og málþroski í áherslum leikskólans 

Athyglisvert er að skoða þá áherslubreytingu sem átt hefur sér stað frá því að Uppeldisáætlun 

var leiðarljós leikskólanna til  dagsins í dag að Aðalnámskrá leikskóla hefur tekið við. 

Sérstaklega hafa orðið miklar breytingar á námssviðunum. Nú er ekki lengur talað um Mál og 

málörvun heldur Læsi og samskipti, en í þessum kafla er ætlunin að skoða breytinguna sem 

hefur orðið á þessum þætti. Í fyrsta leiðarvísinum fyrir Uppeldisáætlun sem kom út í maí 

1987, er talað um sjö svið 1) Umönnun og daglegar venjur, 2) Leikurinn, 3) Mál og málörvun, 

4) Myndsköpun og myndmál, 5) Tónlist – hljóð og hreyfing, 6) Náttúran og 7) Samfélagið. 

Þar stendur eftirfarandi: 

 

Tungumálið er mikilvægasta tæki manna til boðskipta. Með því tjá þeir hugsanir sínar 

og tilfinningar, skoðanir og fyrirætlanir..... Málþroski og vitþroski eru samofnir 

þroskaþættir sem hafa gagnkvæm áhrif. Í frumbernsku og á forskólaaldri er lagður 

grundvöllur að málþroska barna. Er því ljóst að á þessu sviði gegna dagvistarheimili 

miklu hlutverki. (Menntamálaráðuneytið, 1987, 16).  

 

Talað er um tungumálið sem boðskipti, mikil áhersla er lögð á málörvun í gegnum 

uppeldisstarfið og að hafa bækur við hæfi. Sagt er frá því að vaknandi áhugi á lestri og skrift 

komi fram undir lok forskólaaldurs. Í Leiðarvísi sem fylgir Uppeldisáætlun er minnst á að 

gefa börnum tækifæri til að kynnast bókstöfum og tölustöfum og að kennarar merki eigur 

barnanna með skýrum bókstöfum (Menntamálaráðuneytið, 1987, 17). Í Uppeldisáætlun fyrir 

dagvistarheimili segir í skýrslu forskólanefndar að lestrarkennsluaðferðir hafi rutt sér til rúms. 

Þær byggi á því að barnið velji sér orð til að læra og kenndir séu bókstafir, hljóðgildi og 

tengitækni. Þessar aðferðir séu þó umdeilanlegar og hvort dagvistarheimili, eins og þau voru 

kölluð þá, eigi að búa börnin undir lestrarnám. Nauðsynlegt sé þó að fylgjast með og örva 

alhliða þroska barna, þar með talinn lesþroska (Menntamálaráðuneytið, 1985, 42-45).  

Árið 1993 var endurútgefin Uppeldisáætlun fyrir leikskóla. Þar er inntakið það sama 

og áður, en talað er um vaknandi áhuga á lestri og skrift þegar líða tekur á leikskólaárin. Þar 

er minnst á, ólíkt því sem var í síðustu Uppeldisáætlun, að nauðsynlegt sé að fóstrur kunni skil 

á undirstöðuatriðum í lestrar- og skriftarkennslu. Sum börn hafi vitsmunaþroska og áhuga á 

því áður en skólaskyldualdri sé náð og þeim áhuga þurfi að mæta. „Þetta þýðir þó alls ekki að 

kenna eigi þessar hefðbundnu námsgreinar í leikskóla. Síður en svo.“ 

(Menntamálaráðuneytið, 1993, 56-57).  Segja má að þetta sé umhugsunarvert. 

Árið 1994 setti menntamálaráðherra leikskólum Aðalnámskrá. Fyrsta Aðalnámskrá 

leikskóla kom út 1999 byggð á Uppeldisáætlun. Þar verður sú breyting að námssviðin verða 

sex þ.e.a.s að umönnun og daglegar venjur falla út. Farið er að tala um málrækt í stað 

málörvun. Áfram er fjallað um tungumálið sem mikilvægasta tæki manna til boðskipta og sagt 

frá samræðuaðferð sem notuð er í „barnaheimspeki“ og eigi hún vel við í leikskólastarfi. Börn 

spyrja oft heimspekilegra spurninga og ein spurning vekur upp aðra. Í þessari námskrá verður 

töluverð breyting hvað varðar lestur og ritun. Þar stendur: „ Í leikskóla ber að skapa umhverfi 

sem hvetur barn til þess að kanna leyndardóma ritaðs máls og vekur löngun þess til að læra að 

lesa og skrifa.“ (Aðalnámskrá leikskóla, 1999).  

Ný lög komu út 2008 og er þá eitt af meginmarkmiðum uppeldis og kennslu í 

leikskóla það „að veita skipulega málörvun og stuðla að eðlilegri færni í íslensku.“ (Lög um 

leikskóla, 2008).   

Ný Aðalnámskrá leikskóla kom svo út 2011 og verða þá talsverðar breytingar meðal 

annars á grunnþáttum menntunar. Þættirnir sem byggja á skapandi og gagnrýnni hugsun og 

tengjast leik og daglegum athöfnum í leikskólum eru: 1) Læsi, 2) Sjálfbærni, 3) Lýðræði og 

mannréttindi 4) Jafnrétti 5) Heilbrigði og velferð og 6) Sköpun. Þá má sjá að Læsi kemur í 

stað málræktar. Sagt er að læsi feli í sér þekkingu, leikni og hæfni barna til að lesa í umhverfi 

sitt (Aðalnámskrá leikskóla, 2011). Aðallega er lögð áhersla á samskipti en minna fjallað um  

málörvun. Í kjölfarið kom þemaheftið Læsi sem fylgir Aðalnámskrá leikskóla en lítillega er 

minnst á leikskólann í því. Á einum stað er sagt frá atviki í leikskóla, þar sem prentmál er 

notað á sérstakan hátt til að búa til innkaupalista í búðarleik barna. Leikurinn sýnir börnunum 

að kunnáttan gegnir mikilvægu hlutverki og hvetur þau til að læra að lesa og skrifa (Stefán 

Jökulsson, 2012, 24).  

Það má með sanni segja að áherslubreytingarnar frá Uppeldisáætlun til Aðalnámskrár 

leikskóla séu miklar bæði varðandi orðanotkun og innihald. Eðlilegt er að þróun verði á 

slíkum ritum með öðrum þjóðfélagsbreytingum, en þó hefur verið gagnrýnt hve lítið er minnst 

á málörvun í nýjustu Aðalnámskrá leikskóla og einnig hversu lítið er fjallað um leikskólann í 

heftinu Læsi. Í framhaldi af þessari umræðu er vert að skoða mikilvægi læsis í leikskóla í 

næsta kafla. 

3.1 Læsi í leikskóla 

Leikskólastarf byggist á lögum um leikskóla þar sem gildi leiksins er í brennidepli. Í 

leikskólastarfi þarf að taka mið af leiðarljósum leikskóla, grunnþáttum menntunar og 

námssviðum leikskólans. Í lögum um leikskóla (nr.90/2008) segir: „Stuðla skal að því að nám 

fari fram í leik og skapandi starfi þar sem börn njóta fjölbreyttra uppeldiskosta“.  

Eitt námssvið leikskólans er læsi og samskipti. „Læsi í víðum skilningi þess orðs er 

mikilvægur þáttur samskipta. Læsi í leikskóla felur í sér þekkingu, leikni og hæfni barna til að 

lesa í umhverfi sitt og tjá upplifun sína, tilfinningar og skoðanir (Aðalnámskrá leikskóla, 

2011, 42). Auk þess segir í rannsókn Halldóru Haraldsdóttur um samfellu í læsi á mótum leik- 

og grunnskóla: 

 

Læsi er nú skýrt sem færni til þess að nota tungumálið á fjölbreytilegan hátt; að geta 

lesið, skrifað, hlustað, talað, skoðað, lagt fram og hugsað á gagnrýninn hátt, og læsi 

gerir fólki jafnframt kleift að skiptast á upplýsingum, eiga samskipti og að skapa 

merkingu. (2012, 5). 

 

Með aukinni áherslu á læsi í leikskóla er farið að nota ný hugtök eins og leikskólalæsi, 

bernskulæsi eða byrjendalæsi. Segja má að nokkur óvissa sé um þessi hugtök meðal kennara 

og að þau þyrfti að skilgreina betur. Í þessari ritgerð mun ég notast við hugtakið bernskulæsi 

(e. emergent literacy) sem hefur verið skilgreint á þá leið að það feli í sér ákveðna færni, 

þekkingu og viðhorf sem þroskast sem undanfari eiginlegs lestrar og ritunar. „Bernskulæsi 

felur í sér skilning á læsistengdum hugtökum og tekur til hefðbundinna læsisþátta; 

hljóðkerfisvitundar, bókstafaþekkingar, umskráningar, orðaforða, málskilnings og ritunar.“ 

(Reykjavíkurborg, 2013, 8). Einnig mótast viðhorf barna og vitund þeirra um tilgang læsis, 

auk þess sem málfærni leggur grunn þeirra við að tileinka sér læsi og svo lestrarfærni 

(Reykjavíkurborg, 2013, 8). 

„Þrátt fyrir að gera megi ráð fyrir að læsisþroski komi í kjölfar málþroska er um að 

ræða ákveðna gagnvirkni; málþroski hefur áhrif á læsi og læsi hefur áhrif á mál.“ (Halldóra 

Haraldsdóttir, 2012, 2). 

Rannsóknir hafa leitt í ljós að þættir eins og orðaforði, frásagnargeta, hlustunar- og 

lesskilningur, sjálfsstjórn, hljóðkerfisvitund og bókstafsþekking skipta miklu máli í þróun 

læsis. Mikilvægt er að leikskólakennarar þekki leiðir til að skrá og fylgjast með framförum 

barna í mál- og læsisþroska. Einhverja af þessum þáttum er einfalt að meta með 

málþroskamati en aðra er flóknara að meta. (Reykjavíkurborg, 2013, 9). 

Fram til þessa hefur verið löng hefð fyrir því að líta á leikinn sem helstu náms- og þroskaleið 

ungra barna, en svo virðist sem lestrarkennslan sé stýrðari en hefðbundið leikskólastarf. 

Rannsóknir sýna að leikur styður við þróun læsis og gegnir mikilvægu hlutverki í málörvun 

og lestrarnámi barna í leikskólastarfi (Anna Þorbjörg Ingólfsdóttir, 2011, 5-6). Það gerist 

margt í leik barna og hafa má áhrif á leikinn með örvandi umhverfi. Ef skoðaðar eru námskrár 

leikskóla, kemur í ljós að í mörgum leikskólum er mikil áhersla á markvissa málörvun. Víða 

er gerð sérstök námskrá fyrir elsta árgang og má þar sjá aukna áherslu á undirbúning formlegs 

lestrarnáms (Mennta- og menningarmálaráðuneyti, 2009, 31-32). Í starfendarannsókn sem 

Jóhanna Einarsdóttir og Anna Magnea Hreinsdóttir unnu um tengsl leiks og læsis með 

kennurum í einum leikskóla, kemur fram að þátttaka kennaranna í rannsókninni breytti 

hugmyndum þeirra. Þeir sáu aukin tækifæri til að styðja við nám barnanna í leik og gerðu sér 

betur grein fyrir gildi leiksins í lestrarnáminu. Samt sem áður héldu kennararnir áfram að 

þjálfa börnin í skipulögðum stundum. Kannski treysta leikskólakennarar því ekki að börn geti 

lært að lesa nema með stýrðri kennslu. Kjarninn er þó sá að það er mikilvægara fyrir börn á 

leikskólaaldri að þroska hæfileika sína í leik en að tileinka sér tiltekna skólafærni eins og að 

læra að lesa (Anna Þorbjörg Ingólfsdóttir, 2011, 5-6). Í næsta kafla verður nánar vikið að 

hlutverki leikskólakennarans. 

3.2 Hlutverk leikskólakennarans 

Í Aðalnámskrá fyrir leikskóla segir: „Leikskólakennari á að vera leiðandi í mótun uppeldis- 

og menntastarfsins, fylgjast með nýjungum og miðla þekkingu. Hann á að vera góð fyrirmynd 

í starfi með börnum.“ (2011, 31). Það fylgir því mikil ábyrgð að skapa örvandi og 

þroskavænlegt umhverfi fyrir börn. Í lögum um leikskóla (90/2008) segir um meginmarkmið 

uppeldis og kennslu í I. kafla, 2.gr.: a. „að fylgjast með og efla alhliða þroska barna í náinni 

samvinnu við foreldra, b. að veita skipulega málörvun og stuðla að eðlilegri færni í íslensku.“  

Leikskólinn er fyrsta skólastigið og hefur verið það samkvæmt lögum frá 1994, 

leikskólakennarar eru því fyrstu kennarar íslenskra barna og þar með móðurmálskennarar. 

Leikskólakennarar hafa umfangsmiklu hlutverki að gegna þegar kemur að máluppeldi barna í 

leikskóla, enda eru þeir flestir sérstaklega meðvitaðir um mikilvægi málörvunar. Leikskólinn 

leggur m.a. mikla áherslu á málrækt en undir hana fellur samkvæmt Aðalnámskrá leikskóla 

(1999) að auka orðaforða, ræða við barn í leik og starfi, hvetja barn til að tjá sig, þ.e.a.s að 

segja frá, ræða við aðra, lesa fyrir barn, segja því sögur og ævintýri og fara með þulur og 

kvæði. Það skiptir miklu máli hvernig kennarar ræða við börn og að þeir leggi sig fram um að 

vanda málfar sitt. Það þarf líka að tala skýrt og nota tilbreytingaríkt, kjarngott mál í 

samskiptum við börnin miðað við aldur þeirra og þroska. Enn fremur þurfa kennarar að hvetja 

börn sem mest til mállegra samskipta og vekja áhuga þeirra á tungumálinu með fjölbreyttum 

hætti (Anna þorbjörg Ingólfsdóttir og Ingibjörg Ósk Sigurðardóttir, 2011, 10).   



21 

 

Hlutverkaleikir er góð leið í daglegu starfi og leik barnanna til að ýta undir læsi. Huga 

þarf vel að vali á viðfangsefnum, gæta þess að setja orð á hluti og athafnir, nota virka hlustun, 

spyrja og endurtaka (Reykjavíkurborg, 2013, 8).  Leikskólakennarinn þarf að vera vel að sér 

um þróun læsis á leikskólaárunum og geta lagað aðferðir við lestrarnám barnanna að leiknum 

í samræmi við hugmyndafræði leikskólans (Anna Þorbjörg Ingólfsdóttir, 2011, 5). Samskipti 

kennara og barna á þessum aldri eru mjög mikilvæg fyrir málþroskann. það er því 

nauðsynlegt að börn heyri vandaða íslensku, kennarinn geti útskýrt, notað fjölbreyttan 

orðaforða (Reykjavíkurborg, 2013, 8). „Góð almenn málörvun í dagsins önn er mikilvægasta 

framlag leikskólans til að þróa læsi barnanna.“ (Anna Þorbjörg Ingólfsdóttir, 2011, 4). 

Málörvun þarf ekki að fara fram í sérstökum stundum en kennarinn þarf þó að vera undir það 

búin að svara áhuga barnanna á bókstöfum, lestri og ritun með viðeigandi hætti, hvar og 

hvenær sem hann birtist. Almenn málörvun í dagsins önn er markviss þegar kennarinn veit 

hvað hann er að gera og til hvers og hvenær hún á við. Leikskólakennarinn þarf að þekkja sitt 

hlutverk vel (Anna Þorbjörg Ingólfsdóttir, 2011, 5). Hann þarf að „vera vakandi fyrir þeim 

tækifærum sem upp koma í leik og nota þau til að kveikja áhuga barna og styðja við nám 

þeirra.“ (Aðalnámskrá leikskóla 2011, 38). Það má því með sanni segja að ábyrgð 

leikskólakennarans sé mikil og að mörgu sé að hyggja í starfi hans. Mikilvægt er að 

leikskólakennarinn standi vörð um eigin sérkenni og hugmyndafræði og hvernig hann nálgast 

fjölbreytt viðfangsefni leikskólastarfsins (Anna Þorbjörg Ingólfsdóttir, 2011, 9). 

Í næsta kafla verður sagt frá rannsókn á markvissri vinnu með læsi í leikskóla hjá 4 til 6 ára 

börnum.  

4. kafli Rannsókn á markvissri vinnu með læsi hjá 4 – 6 ára börnum  

Í þessum kafla er gerð grein fyrir rannsóknaraðferðinni, þátttakendum, 

rannsóknarspurningunni og niðurstöðum rannsóknar. Fjallað verður um markmið, gagnaöflun, 

úrvinnslu gagnanna og siðfræðileg atriði. Markmiðið með rannsókninni var að kortleggja 

markvissa vinnu með læsi og málörvun í leikskólum Akureyrar og nágrennis skólaárið 2014 – 

2015. Rannsóknarspurningin var: Hvernig sinna leikskólar læsi og markvissri málörvun? 

4.1 Aðferðarfræði 

Við rannsóknina sem um ræðir var ákveðið að notast við eigindlega aðferðarfræði þar sem 

hún leitast við að kafa dýpra í viðfangsefnið en það er aldrei hægt að alhæfa útfrá 

niðurstöðum sem fengnar eru með þessum hætti yfir á stærri hóp (Háskóli Íslands, 2014, 44). 

Eigindleg aðferðafræði byggist á upplifun þeirra einstaklinga sem verið er að skoða og 

hvernig þeir upplifa það sem verið er að athuga hverju sinni. Algengar aðferðir í eigindlegri 

rannsókn eru vettvangsathuganir, athugun skjala, opin viðtöl og þátttakendaathugun. 

(Sigurlína Davíðsdóttir, 2003). Í rannsókninni sem hér um ræðir var notast við opin 

spurningalista. 

Hugmyndin að rannsókninni kviknaði eftir umræður leikskólastjóra á Akureyri og nágrenni 

um að gaman væri að vita betur hvernig leikskólarnir væru að vinna með markvissa málörvun 

og læsi. Sesselja Sigurðardóttir ráðgjafi á Skóladeild Akureyrar var á sama tíma byrjuð að 

skipuleggja heimsóknir í leikskóla Akureyrar og nágrennis til þess að leggja spurningar um 

markvissa málörvun fyrir deildarstjóra barna fæddra 2011, 2012 og 2013. Eftir umræður 

Sesselju og höfundar kviknaði sú hugmynd að gott væri að skoða áherslur um markvissa 

málörvun og læsi hjá öllum árgöngum á leikskólum Akureyrar og nágrennis til að sjá 

heildarmyndina. Hlutverk höfundar var að skoða árganga 2009 og 2010. Sótt var um tiltekin 

leyfi til skóladeildar og fengust jákvæð svör.  

4.1.1 Þátttakendur 

Ætlunin var að ná til allra deildarstjóra barna í leikskólum Akureyrarbæjar, 

Svalbarðsstrandarhrepps, Eyjafjarðarsveitar og Hörgársveitar, sem fædd eru 2009 og 2010, en 

eftirleiðis verður talað um þessa leikskóla sem leikskóla Akureyrar og nágrennis. Ofangreind 

þrjú nágrannasveitarfélög, hafa gert samning við skóla- og fjölskyldudeild Akureyrarbæjar 

um ýmsa þjónustu í tengslum við leikskólana og var því ákveðið að þeir fylgdu með í þessu 

verkefni eins og mörgum öðrum sem skóladeild Akureyrarbæjar hefur unnið fyrir 

sveitarfélögin. Hentugast þótti að velja deildarstjóra eða hópstjóra til að svara, þar sem þeir 

halda utan um allt starf sinnar deildar eða hóps og eru því kunnugastir því hvað verið er að 

gera á hverjum stað fyrir sig.  

4.1.2 Gagnaöflun og úrvinnsla gagna 

Gagna var aflað þannig að Sesselja Sigurðardóttir ráðgjafi á Skóladeild sendi leikskólastjórum 

tölvupóst og kynnti verkefnið. Skólastjórarnir voru beðnir að áframsenda tölvupóstinn með 

kynningunni og spurningunum til deildarstjóra eða hópstjóra sem voru beðnir um að svara 

spurningunum skriflega og senda til baka í tölvupósti. Svörin bárust til Sesselju Sigurðardóttir 

sem sendi svörin til höfundar.  

Spurningarlistinn (Fylgirit 1) var sendur í 14 leikskóla.  Í sumum leikskólunum eru 

fleiri en ein deild fyrir sama árgang en í öðrum er einungis ein deild fyrir báða árgangana. 

Tekin voru saman svörin á hverjum leikskóla fyrir sig hvort sem um var að ræða eina eða 

tvær deildir. Svör bárust frá, samtals 11 leikskólum.  

Sesselja Sigurðardóttir og höfundur sömdu spurningalista þar sem spurningarnar voru 

fyrirfram ákveðnar og opnar, þar gátu deildarstjórarnir nefnt dæmi úr starfinu máli sínu til 

stuðnings. Þessi aðferð með opin viðtöl, er talin henta vel þar sem aðeins gefst eitt tækifæri til 

viðtals. Hún hefur sveigjanleika óstaðlaðra viðtala, en byggist á spurningaramma sem 

inniheldur allar þær spurningar sem þarf til að ná fram þeim upplýsingum sem leitað er eftir 

(Bernard, 1994, 209-210). Rannsakandi hitti aldrei svarendur og var ekki í 

tölvupóstsamskiptum við þá, sem gerði það að verkum að ekki voru tök á að spyrja betur um 

suma þætti sem ef til vill hefðu þarfnast nánari skýringa. Spurningalistinn innihélt samtals átta 

spurningar, þar af vann höfundur úr svörum við sex þeirra en Sesselja vann úr tveimur. 

Skoðað var hver áhersla námskrá deildarinnar væri á læsi og markvissa málörvun og við 

hvaða aðferðafræði væri stuðst við í uppbyggingu á læsi. Einnig var skoðað hvaða 

kennslugögn væru mest notuð og hvaða áhersla væri í daglegu starfi á samskipti, orðanotkun, 

hugtök og athafnir. Tvær spurningar viku að því hvernig bækur væru kynntar fyrir börnunum 

og hvort hugað væri að lestraráttinni þegar lesið væri fyrir börnin.  

Við úrvinnslu gagnanna var byrjað á að lesa öll svör vandlega yfir og sameiginleg atriði úr 

hverri spurningu tekin saman í töflureikni. Þetta var gert til að rannsakandi gæti betur áttað sig 

á hve margir leikskólar væru með svipuð svör og hverjir væru með ólíkar áherslur. Sumar 

spurningar voru það umfangsmiklar að betra var að taka þær saman í heild sinni en að hluta 

þær niður. Hafa skal í huga að allt eru þetta leikskólar á sama svæði þar sem skólastjórar hafa 

samráð og gætu svörin því verið líkari fyrir vikið. Svörin endurspegla því ekki endilega það 

sem verið er að gera á landsvísu. 

4.1.3 Siðferðileg atriði 

Rannsókn þarf að geta uppfyllt siðferðilegar kröfur ekki síður en aðferðafræðilegar. Við gerð 

rannsóknar þarf að gæta fyllsta trúnaðar við svarendur til að vernda þá. Hann þarf að hafa 

óþvingað samþykki viðmælanda fyrir þátttökunni áður en byrjað er og ber að upplýsa 

þáttakendur um tilgang rannsóknarinnar, en Bryman segir að rannsakanda beri að upplýsa 

þáttakanda um tilgang rannsóknarinnar og fá jafnframt upplýst samþykki hans (2004, 510-

515). Sótt var um tiltekin leyfi til Skóladeildar og fengust jákvæð svör og einnig fékk 

höfundur samþykki um að fela ekki nöfn skólanna við úrvinnslu. Sesselja las þann þátt er 

sneri að rannsókninni við lok ritgerðarinnar. Gögnum rannsóknarinnar var eytt þegar búið var 

að vinna úr þeim. 

5. kafli Niðurstöður og umræða   

Í kaflanum verða rakin svör leikskólanna við þeim spurningum sem lagðar voru fyrir, en eins 

og áður sagði bárust svör frá 11 leikskólum. Þegar gerð hefur verið grein fyrir niðurstöðum úr 

hverri spurningu er umræða um efnið.  

5.1 Áherslur í námskrá 

Í fyrstu spurningunni var spurt hverjar væru áherslur námskrár deildarinnar um læsi eða 

markvissa málörvun? Skráð skyldi að mestu leyti orðrétt úr námskrá deildar. 

Flestir kennararnir sögðu að tungumálið væri mikilvægasta tæki manna til boðskipta 

og því bæri að leggja áherslu á málrækt í samtölum með krefjandi spurningum, með því að 

lesa fyrir börnin, segja þeim sögur og kenna þeim kvæði og þulur. Hvetja börn til að færa rök 

fyrir máli sínu og samræðuaðferð sem notuð er í „Barnaheimspeki“ á vel við í þeim efnum. 

Einnig þarf að hvetja börn til að spyrja, segja frá og hlusta með athygli. Félagsleg samskipti er 

mikilvægur þáttur í daglegu starfi skólans. Í læsi felst einnig að geta lesið í samfélagið.  

Þeir töluðu um að málörvun væri best sinnt í gegnum leik, enda flestir þættir 

leikskólastarfsins vel fallnir til málörvunar. Markmið leikskólanna er að efla málþroska 

barnanna, hvetja þau til vandaðs málfars, efla virka hlustun og að fullorðnir notist við opnar 

spurningar í samtölum sínum við þau. Börnin öðlist nýja reynslu og tengist sínum heimi með 

lestri bóka. Þau öðlist skilning á mismunandi hugtökum og geti tjáð sig fyrir framan hóp. Þau 

geti fært rök fyrir máli sínu, séu gagnrýnin og öðlist almenna þekkingu. Síðast en ekki síst að 

börn sé virkir þátttakendur í sköpun og þjálfist í að vinna úr hugmyndum sínum.  

Tveir leikskólar eru með líkar áherslur og markmið og hinir sem á undan eru taldir en 

frábrugðnir að því leyti að kennarar annars leikskólans tala um að ritmál sé gert sérstaklega 

sýnilegt á deildinni með því að merkja flesta hluti. Nöfn barnanna séu á miðum og 

borðþjónninn í leikskólanum noti þau gjarnan til að bjóða til sætis og einnig noti þau miðana 

sem forskriftarmiða í hópastarfi. Börnin læri þannig mjög fljótt að þekkja eigin nöfn og síðan 

að skrifa þau.  

Í hinum leikskólanum sem einnig var á sömu línu og sá fyrri, töluðu kennararnir um að:  

 

Þó mikilvægt sé að kynna bókstafi, tölustafi, söng, rím og þessháttar fyrir börnum, 

teljum við að það sé ekki síður mikilvægt að þau þrói með sér færni í að lesa í 

umhverfið, lesa í aðstæður og lesa í líðan annarra. Þannig hjálpum við þeim að byggja 

grunninn að heilbrigðum og góðum samskiptum sem fylgir þeim um ókomin ár.  

 



26 

 

Kennarar í einum leikskóla segja frá því að þeirra markmið, líkt og annarra leikskóla sé að 

styrkja málvitund barnanna og veita skipulega málörvun sem stuðli að eðlilegri færni í 

íslensku. Þeir vilji samþætta hina mörgu þætti máls s.s. lestur, ritun, tal og hlustun. Þeir vilji 

að börnin þjálfist í framsögn og að standa frammi fyrir jafningjum sínum sem og að þau læri 

að bera virðingu fyrir því þegar aðrir eru að tala. Markmið þessa leikskóla umfram hina var að 

hafa markvissa og heildstæða læsiskennslu frá upphafi skólagöngu nemenda og þróa 

vinnubrögð í læsiskennslu í leikskóla. Þær kennsluaðferðir í læsi feli í sér nálgun sem nær til 

allra þátta móðurmálsins. Unnið er með tal, hlustun, lestur og ritun sem felld eru í eina heild 

undir hatt læsis. Ennfremur eru sértækir þættir móðurmálsins, svo sem hljóðvitund, skrift, 

orðaforði, setningabygging og málfræði tengd inn í ferlið.  

Í einum af þessum ellefu leikskólum var ekki námskrá þar sem hann var nýlega 

sameinaður öðrum, en verið væri að móta nýja námskrá fyrir sameinaðan leikskóla.  

Segja má að markmið leikskólanna séu svipuð, en leiðirnar sem farnar eru séu fjölbreyttar. Í 

spurningu eitt var hugsunin sú að deildarstjóri notaði orðrétt það sem stæði í námskrá 

deildarinnar. Mjög mismunandi var hve nákvæmlega hver leikskóli svaraði þessari spurningu 

og hefur það e.t.v. eitthvað með það að gera að sumir af þessum leikskólum eru að vinna í 

nýrri námskrá og komnir mislangt með það ferli. Kennurunum bar saman um að tungumálið 

væri mikilvægasta tæki manna til samskipta því beri að leggja áherslu á málrækt. Þesssu ber 

saman við Aðalnámskrá leikskóla þar sem segir að börn eigi að fá ríkuleg tækifæri til að tjá 

sig með fjölbreyttum hætti, kynnast tungumálinu og möguleikum þess, þróa læsi í víðum 

skilningi og öðlast skilning á að ritað mál og tákn hafi merkingu (2011, 42-43). Kennarar 

nefna að félagsleg samskipti séu mikilvægur þáttur í skólastarfi sem og að geta lesið í 

skólastarfið. Það er í samræmi við það sem Aðalnámskrá leikskóla segir um mikilvægi 

félagslega þáttsins og læsi í víðum skilningi þess orðs sé mikilvægur þáttur samskipta (2011, 

42). Kennarar töluðu um að eitt af aðalmarkmiðunum væri að efla málþroska í gegnum leik 

og er það í samræmi við það sem stendur í Aðalnámskrá leikskóla að nota skuli tækifærin sem 

upp koma í leiknum til að kveikja áhuga barna og styðja við nám þeirra (2011, 38). Í einum 

leikskóla var sérstaklega talað um mikilvægi kennsluaðferða sem nái til allra þátta 

móðurmálsins s.s. hljóðvitund, skrift, orðaforði og setningabyggingar. Það er í takt við það 

sem Hrafnhildur Ragnarsdóttir segir í bók Árdísar H. Jónsdóttur að orðaforðinn sé 

samtvinnaður þekkingu einstaklingsins hverju sinni og einnig nátengdur öðrum 

málþroskaþáttum. Hún segir að tenging sé milli góðs orðaforða og góðrar hljóðvitundar sem 

er síðan lykillinn að því að læra umskráningu stafa í hljóð í fyrstu bekkjum grunnskóla. Því 

fleiri orð sem börn þekkja í texta því auðveldar og hraðar lesa börnin. Fjölmargar erlendar 

rannsóknir hafa staðfest að orðaforði barna á leikskólaaldri segi til um lesskilning og 

námsárangur langt fram í tímann. Því er mikilvægt að efla almennan málþroska og aðra 

þroskaþætti sem hafa áhrif á hann og leggja þannig mikilvægan grunn að þróun læsis og 

lesskilnings (2013, 16-17).  

Greinilega má sjá að í flestum leikskólum Akureyrar og nágrennis snúast 

áherslur námskrár deilda um læsi og markvissa málörvun á einn eða annan hátt og eins 

og Anna Þorbjörg Ingólfsdóttir segir: „Góð almenn málörvun í dagsins önn er 

mikilvægasta framlag leikskólans til að þróa læsi barnanna.“ (2011, 4). 

 5.2 Aðferðir 

Í annarri spurningu var spurt um hvaða aðferðafræði væri stuðst við í uppbyggingu á læsi. 

Nefndu kennarar frá tveimur leikskólum og frá þeim þriðja að hluta til, að unnið væri eftir 

aðferðafræði sem nefnist leikskólalæsi. Unnið er út frá þeirri aðferð sem byrjendalæsi byggir 

á, en með meiri áherslu á leikinn og ekki með það í huga að kenna börnunum lestur heldur 

leggja grunninn að læsi. Byrjendalæsi er kennsluaðferð sem mótuð hefur verið og þróuð við 

Miðstöð skólaþróunar í Háskólanum á Akureyri. Markmið hennar er að börn nái góðum 

árangri í læsi sem allra fyrst á skólagöngu sinni. Unnið er með tal, hlustun, lestur og ritun sem 

felld eru í eina heild undir hatt læsis. Kennarar frá tveimur leikskólum sögðu að stuðst væri 

við „heimatilbúna“ stefnu leikskólans. Önnur þeirra leggur áherslu á að efla 

hljóðkerfisvitundina samhliða stafainnlögn og hin leggur áherslu á lestrar-, ritunar- og 

stærðfræðinám barna. Kennarar frá sex leikskólum sögðu að þeir væru í sjálfu sér ekki að 

vinna eftir ákveðinni stefnu heldur tækju þeir sitt lítið af hverju úr þeim stefnum sem þeim 

litist vel á t.d. það „besta“ úr stefnum sem þeir höfðu lært um í kennaranáminu. Flestir 

deildarstjórarnir eru sammála um að þeir vilji hafa sem mest lestrarhvetjandi umhverfi og nota 

ritun sem leið að lestri. Þannig segir kennari frá þar sem aðferðarfræðin er lestrarhvetjandi 

umhverfi:  

 

Við eitt matarborðið byrjaði kennari á því að klippa út úr kartoni upphafsstaf matarins 

sem var í boði í hádeginu og hengja upp. Bókstafirnir söfnuðust fljótt upp og börnin 

sýndu þessu mikinn áhuga. Nú hefur þetta þróast í að raða saman bókstöfum til að 

mynda orð. 

 

Í Aðalnámskrá leikskóla segir að stefnt sé að fjölbreyttum viðfangsefnum og starfsháttum í 

skólum til að koma til móts við mismunandi námsþarfir ólíkra einstaklinga og stuðla að 

alhliða þroska, velferð og menntun hvers og eins (2011, 10). Leikskólarnir leggja upp með 

mismunandi aðferðafræði – sumir með „heimatilbúna“, aðrir vinna eftir ákveðinni fyrirfram 

gefinni aðferðafræði. Það sýnir sig að fjölbreytileikinn er talsverður þegar  stefnur 

leikskólanna eru skoðaðar. Að vinna með tal, hlustun, lestur og ritun í leikskóla, eins og 

nokkrir ofantaldir leikskólar eru að gera er í takt við það sem kemur fram í skýrslu um 

læsisstefnu Reykjavíkurborgar. Þar segir að rannsóknir hafi leitt í ljós að þættir eins og 

orðaforði, frásagnargeta, hlustunar- og lesskilningur, sjálfsstjórn, hljóðkerfisvitund og 

bókstafsþekking skipti miklu máli í þróun læsis (2013, 9). Að efla hljóðkerfisvitund eins og 

einn leikskóli er að gera er einnig mikilvægt því samkvæmt rannsókn sem Áshildur Bj. 

Snorradóttir gerði árið 1999 er fylgni milli allra þátta hljóðkerfisvitundar og lesturs. Þar kom 

fram að börn sem voru slök í lestri voru slakari í sundurgreiningu og hljóðflokkun en börn 

sem voru góð í lestri. Samkvæmt Aðalnámskrá leikskóla ber að skapa þannig aðstæður í 

leikskóla að börnin fái ríkuleg tækifæri til að öðlast skilning á að ritað mál og tákn hafi 

merkingu en lestrarhvetjandi umhverfi skipar þar stóran sess (2011, 42). 

5.3 Námsefni 

Í þriðju spurningu var spurt um hvaða helsta námsefni, verkefni og efnivið leikskólinn væri að 

nota með börnunum? Kennarar nefndu ýmis spil eins og hljóðaspil, rímspil, minnisspil, 

samstöfuspil, bóka- og tölustafabingó og orðaleikjaspil t.d. Orðasjóður og Sögugrunnurinn, 

þar sem börnin geta búið til orð og setningar eftir myndum en allt reynir þetta á málþroskann. 

Bækur eins og Markviss málörvun, Lubbi finnur málbein, Ljáðu mér eyra, Tappi títí, tappi 

tútú, Leikur og tjáning, Leggðu við hlustir, Orðagull, verkefnabók um leikskólalæsi, handbók 

kennara í íslensku fyrir 1. og 2. bekk og ýmsar ljóðabækur sögðust kennarar mikið nota. 

Skemmtileg hugmynd að leik sem kennari nefndi sem góða æfingu fyrir talfærin væri að blása 

á borðtenniskúlur gegnum sogrör, þannig þurfa verkfærin ekki alltaf að vera dýr eða flókin til 

að gera mikið gagn. Nokkrir kennarar minntust á ýmsar vefsíður og leiki eins og Lærum og 

leikum með hljóðin, Doppa, Glói, Stafakarlarnir og paxel123.com. Kennarar í einum leikskóla 

töluðu um að börnin mættu koma með bækur með sér alla daga í leikskólann og að það hefði 

aukið lestur og áhuga barna á bókum ásamt því að vera góð leið til að auka bókaúrvalið. Það 

nýjasta sem bæst hefur við í námsefnaflóruna og kennarar minntust á eru spjaldtölvur með 

ýmsum góðum málörvunarleikjum.  

Í þessari spurningu var ekki átt við dægurlestur og einungis beðið um að nefna það 

sem notað er í verkefni með læsi. Af þessari upptalningu má sjá að mjög fjölbreyttur efniviður 

er til í mörgum leikskólum. Í Aðalnámskrá leikskóla segir: „Efniviður leikskóla á að vera 

margbreytilegur og höfða til ólíkra barna á ólíkum aldri. Mikilvægt er að endurmeta og þróa 

leikefni reglulega.“ (2011, 40). Það eru greinilega margar góðar bækur og verkefni til sem 

leikskólarnir eru að nota til þess að örva málþroska barna og það er um að gera að nota 

hugmyndaflugið, því það þarf ekki að vera síðra þó að um heimatilbúið efni sé að ræða eins 

og sagt er frá hér að ofan. Í Aðalnámskrá leikskóla segir einnig að leikskólakennarinn eigi að 

veita aðgang að leikefni sem hvetur börn til að rannsaka, finna lausnir og skapa og það má 

gera með því að bjóða uppá fjölbreytt leikefni (2011, 38). Lestur bóka, söngur, spil og 

samræður við börn eflir málþroska þeirra og skiptir miklu máli og eins og þær stöllur segja 

Jóhanna Einarsdóttir, Ingibjörg Símonardóttir og Amalía Björnsdóttir því fleiri orð sem börn 

heyra því fleiri læra þau (2011, 13).  

5.4 Áherslur í starfi 

Í fjórðu spurningunni var spurt um áherslur í daglegu starfi á samskipti, orðanotkun og 

hugtök. Flestir leikskólarnir leggja ríka áherslu á að umhverfi þeirra sé lestrarhvetjandi t.d. 

með því að sem flestir hlutir séu merktir og einnig séu börn hvött til að merkja myndirnar 

sínar. Áhersla er á að lesefnið sé vandað og að unnið sé markvisst með málið í öllu starfi. 

Kennarar séu meðvitaðir um að vanda ávalt málfar sitt, þeir vinni með orð, hugtök og 

merkingu þeirra og nýti sér fjölbreytni í orðavali. Einnig sé unnið gegn kynbundnu og 

kynþáttabundnu orðavali, t.d. að öll börn læri að þau séu menn, þó stúlkurnar séu gjarnan 

allan veturinn að „melta“ það eins og einn kennarinn sagði. Eins ef einhver biður um andlitslit 

þá fái hann stundum svartan lit í hendurnar. Í einum leikskóla segir kennari svo frá: 

 

Sérstök áhersla er lögð á íslensku og að úthýsa ólenskunni sem veður uppi í talmáli 

bæði barna og fullorðinna. Lögð er áhersla á að kynna fjölbreytni í orðalagi og að oft 

má nota mismunandi orðalag til að tjá sig. Sem dæmi þá djókum við ekki heldur 

grínumst og förum með gamanmál. 

  

Einn kennari sagði að börn væru sérstaklega hvött til að segja frá sínu lífi og reynslu og ef þau 

töluðu málfræðilega rangt, heyrðu þau setningarnar endurteknar rétt. Einnig að börn væru 

leidd áfram með opnum spurningum og hvött til samræðna og rökræðna um ýmis málefni.  

Kennarar tala um að þeir noti gjarnan vettvangsferðir til málörvunar. Kennarar í nokkrum 

leikskólum sögðust nota „Tákn með tali“ í hinum ýmsu athöfnum dagsins og að börnin ættu 

hvert sitt tákn. Margir kennarar sögðu að notast væri við myndrænt dagskipulag upp á vegg 

sem gæfist vel og oft sköpuðust miklar umræður og börnin væru gjarnan að skoða stafina sem 

stæðu við myndirnar. Við lestur bóka eru orð og hugtök rædd og útskýrð, sumir kennarar 

notast við verkfærakistu þ.e. kassa með ýmsum orðum sem börnin draga úr orð á spjaldi og 

það síðan lesið og útskýrt. Kennarar segjast almennt tala mikið við börnin og fá þau til að 

hugsa ekki bara út frá sér. Orðanotkun tengd SMT er talsverð í þeim leikskólum sem nota það 

kerfi og þar nota allir sömu orðin fyrir reglur og samskipti. Ef þau lenda í einhverjum 

samskiptavanda, er reynt að fá þau til að hugsa um af hverju þetta gerðist, hvað er hægt að 

gera öðruvísi og hvernig þeim líður. Einnig fá þau tækifæri til að reyna að leysa úr sínum 

ágreiningsefnum sjálf eða með aðstoð kennara. Í einum leikskóla hafa kennarar einsett sér að 

nota þau hugtök sem verið er að vinna með í lífsleikni eða dygðaumfjöllun. Þeir segjast halda 

þessum hugtökum á lofti og nota þau í réttum aðstæðum þannig að börnin skilji hugtökin og 

að þau verði þeim töm í máli. Þannig verði þau sem rauður þráður í öllu þeirra starfi.  

Í spurningu fjögur er átt við fyrirfram ákveðin markmið í samskiptum, hugtakakennslu 

eða orðanotkun. Góð tök á talmálinu á unga aldri hafa áhrif á hvort börn öðlist færni í að lesa 

fræðilegan texta í efri bekkjum grunnskóla (Stefán Jökulsson, 2012, 29). Greinilegt er á því 

sem kennarar svara í spurningu fjögur að verið er að nota flest tækifæri í daglegum 

samskiptum í leikskólanum til að efla íslenska málvitund þar sem börn læra ný orð og hugtök 

og þróa tungumálið (Aðalnámskrá leikskóla, 2011, 34). Kennararnir leggja sig fram um að 

tala mikið við börnin og kenna þeim hugtök í samskiptum sem eykur félagsfærni og eflir 

jákvæða sjálfsmynd barnsins. Hrafnhildur Ragnarsdóttir segir í bók Árdísar H. Jónsdóttur að 

hægt sé að hafa mikil jákvæð áhrif á orðaforða barna með því að bæta aðgengi þeirra að 

fjölbreytilegu málumhverfi til að læra ný orð og þar gegni leikskólinn stóru hlutverki (2013, 

22-23). Kennarnir virðast nota leikinn mikið til að æfa börnin í samskiptum og með honum 

öðlist þau læsi á umhverfið. Í Aðalnámskrá leikskóla kemur fram að í gefandi samskiptum og 

leik eykst félagsfærni og sjálfsmynd barnsins styrkist. Þar segir einnig að læsi í víðum 

skilningi þess orðs sé mikilvægur þáttur samskipta (2011, 42).  

Orðanotkun í leikskóla tengd SMT, dygðaumfjöllun og lífsleikni eykur málskilning 

barna og sýnir það sem Anna Þorbjörg Ingólfsdóttir segir að góður málskilningur sé 

undirstaða lesskilnings og grundvöllur hans sé lagður strax hjá ungum börnum. Málskilningur 

byggist meðal annars á orðaforða og því er farið að glíma við orðaforða á skipulegri hátt en 

áður í leikskólunum (2011, 4).  

5.5 Bækur 

Í spurningu fimm var svara leitað við því hvernig bækur væru kynntar fyrir börnunum. Bækur 

eru greinilega mikið notaðar og aðgengilegar börnunum á flestum leikskólunum. Flestir 

kennararnir töluðu um að þeir byrjuðu á að kynna höfundinn, einstaka kennari sagðist nefna 

það hvort hann væri íslenskur eða erlendur og sumir sögðust segja eitthvað frá höfundinum ef 

þeir þekktu til hans. Allir sögðust þeir fjalla um innihald bókarinnar og í flestum tilfellum 

spyrja spurninga úr bókinni í lokin. Einn kennari sagðist gjarnan ræða um gerð sögunnar, 

hvort sagan sé ævintýri eða hvort hún gæti gerst í raunveruleikanum. Aðeins einn kennari 

minntist þó sérstaklega á að hann læsi aftan á bókina ef texti væri til staðar og segði 

börnunum frá hvar og hvenær bókin væri gefin út. Þrír kennarar sögðust sýna bókarkápu og 

titil og einn minntist á að hann útskýrði hvað kjölur væri á bókinni. Flestir sögðust tala um 

hver myndskreytti, sem er nauðsynlegt þar sem texti og myndir skipa jafn stóran sess í túlkun 

sögunnar. Eins töluðu flestir um að þeir kynntu fyrir börnunum ný hugtök og orð sem kæmu 

fram í bókunum. Fjórir kennarar sögðust leggja mikla áherslu á að börnin lærðu að umgangast 

bækur af virðingu og færu vel með þær. Einn kennari sagði: “Við veljum bækur með því að 

setja upp kynjagleraugun og bækur sem hafa boðskap, og eru skapandi og hvetjandi.“ Flestir 

kennararnir töluðu einnig um að bókasafnið í bænum væri mjög oft heimsótt og þar fengju 

börnin að njóta sín við að skoða bækur. 

Í þessari spurningu var hugmyndin að kennarinn segði frá hvernig hann kynnti bækur 

fyrir leikskólabörnum, t.d. hvort fjallað væri um höfundinn, útlit bókarinnar, listamanninn 

sem myndskreytti eða eitthvað annað. Kennarar sem svöruðu þessari spurningu virtust 

almennt leggja mikla áherslu á að hafa lestrarstundina umfram allt notalega og skemmtilega 

og að vel færi um alla. Samkvæmt svörum deildarstjóra eru kennararnir duglegir við að kynna 

bækur á margbreytilegan hátt. Þeir eru sammála um að bækur eigi að vera aðgengilegar, að 

þær séu spennandi valkostur og börn læri að bera virðingu fyrir þeim.  Segja má að bækur 

gegni veigamiklum þætti í starfi leikskólans, þar sem kynni barna af bókum auka einnig á 

málþroska þeirra. Í upphafi lestrar er gott að kynna efni bókarinnar og höfundinn, en með því 

eykur kennarinn virðingu barna fyrir bókunum. Þannig sýna þeir börnunum að það er einhver 

sem skrifar þær (Gottschall, 1995, 30). Börn læra margt af því að láta lesa fyrir sig, meðal 

annars eykst orðaforði þeirra og þau læra hvernig sögur eru byggðar upp. Þau átta sig á því að 

bækur hafa upphaf, miðju og endi. Einnig læra þau að hver bók segir sína sögu og að 

myndirnar í bókinni gefa vísbendingu um textann (Hrafnhildur Ragnarsdóttir, 1993, 60). Eins 

segir í skýrslu Mennta- og menningarmálaráðuneytis að börn sem mikið er lesið fyrir hafi 

mun meiri orðaforða, því er mikilvægt að huga vel að því hvernig bækur eru kynntar fyrir 

börnunum (2009, 31). 

5.6 Lestraráttin 

Í spurningu sex var spurt um hvort hugað væri að lestraráttinni þegar lesið er fyrir börnin. Í 

níu leikskólum af ellefu er hugað að þessum þætti þegar lesið er fyrir börnin en þó nefndu 

nokkrir að það væri mismunandi eftir aðstæðum, þ.e. stundum væri það gert og stundum ekki. 

Einn kennari sagði:  

 

Já, þar sem kennari situr í miðjum barnahópnum þegar lesið er, lætur fingur fylgja um 

leið og lesið er. Ef kennari situr fyrir framan börnin þá les ég yfirleitt þannig að þau 

sjá hvorki mig né myndirnar í bókinni fyrr en ég er búin að lesa hverja blaðsíðu, þetta 

geri ég til að vernda röddina mína. 

 

Annar kennari sagði: „ Nei, enda miklu auðveldara að huga að lesáttinni þegar við notum hin 

ótalmörgu spil og leiki þar sem raða þarf hlutum í ákveðna röð eftir fyrirmynd.“ Á einum 

leikskóla minntist kennari á að dagskipulagið væri sett upp í lestrarátt.  

 Mikilvægt er að lesandinn láti fingur fylgja eftir orðunum um leið og lesið er hvort 

sem um er að ræða bækur eða spil, því eins og Gottschall segir þannig læra börnin að 

lestraráttin er frá vinstri til hægri, að byrjað er að lesa efst á blaðsíðunni og haldið niður og að 

flestar sögur hafa upphaf og endi (1995, 30).  

5.7 Rannsóknarspurningu svarað 

Hvert er hlutverk leikskóla í læsi og markvissri málörvun? 

Helstu niðurstöður rannsóknarinnar voru þær, að unnið er markvisst með læsi í daglegu starfi 

í öllum leikskólum Akureyrar og nágrennis með nokkuð svipuðum aðferðum, en mismunandi 

áherslum þó. Starfssemi leikskólanna er fjölbreytt hvað málörvun og læsiskennslu varðar og 

býður börnunum upp á skilyrði til margvíslegrar málnotkunar, þannig að sem flest börn fái 

eitthvað við sitt hæfi. Að styðja við nám barnsins í gegnum leikinn er stór þáttur í málþroska 

og læsishlutverki leikskóla. 

Lokaorð 

Stiklað hefur verið á stóru í ritgerð þessari um málþroska barna og læsi í leikskóla, svo sem 

hvernig máltaka barns fer fram, hvað hefur áhrif og hvert hlutverk leikskóla er í læsi og 

markvissri málörvun. „Vel skal vanda það sem lengi skal standa“ á vel við hér. Eins og fram 

hefur komið er mál sá eiginleiki sem skiptir hvað mestu máli fyrir hugsun og samskipti 

mannsins. Málið er mikilvægt fyrir okkur þar sem það er hluti af sjálfsmyndinni, það lýsir 

henni jafnt sem mótar hana. Það sýnir sig að ef vel er hlúð að málþroska barns skiptir það 

sköpun fyrir allt nám þess í lífinu og það má með sanni segja að það sé margt sem hefur áhrif.  

Áhugavert var að skoða stíganda í framvindu málþroska og má þar sérstaklega nefna 

mikla aukningu á orðaforða milli tveggja og þriggja ára aldurs. Einnig þann aukna skilning og 

hugtakanotkun sem verður við fjögurra ára aldur.  

Í rannsókn sem höfundur gerði á hlutverki leikskóla í læsi og markvissri málörvun 

barna í árgöngum 2009 og 2010 í leikskólum Akureyrar og nágrennis, kom fram að verið er 

að vinna markvisst með þá þætti í leikskóla. Í þessari sömu rannsókn kom einnig fram að 

leikskólarnir hafa yfir að ráða mjög fjölbreytilegu námsefni til málörvunar, bæði heimatibúnu 

og keyptu. Skoðuð voru hugtök, orðanotkun og samskipti í leikskólum og kom fram að í öllu 

starfi þeirra er stöðugt verið að koma að nýjum hugtökum og orðum til þess að auka orðaforða 

barnanna og málvitund. Áhugavert var einnig að sjá mikinn fjölbreytileika í stefnum 

leikskólanna. Hagnýtt gildi þessarar rannsóknar fyrir leikskólastarf er meðal annars að greina 

frá því sem vel gengur, svo hægt sé að nýta það til enn betri verka í áframhaldandi starfi 

leikskóla.  

Ljóst er að leikskólinn er í lykilstöðu að finna og styðja við þau börn sem á þurfa að 

halda til að dragast ekki aftur úr í málþroska og læsi, með þeirri þekkingu sem 

leikskólakennarinn hefur yfir að ráða. Kennsla elstu barna í leikskóla skiptir miklu máli því 

hún snýst um að efla þá þætti í fari barnanna sem koma þeim vel í framtíðinni og ekki síst 

hvað varðar áframhaldandi skólagöngu, því er mikilvægt að leikskólinn hugi vel að öllum 

þeim þáttum sem geta stutt við málþroskann. Rannsóknir sem fjallað hefur verið um í 

ritgerðinni, staðfesta að leikskólaárin eru mikilvægur undirbúningur fyrir lífið. Því að á 

leikskólaárunum er lagður mikilvægur grunnur læsis, sem byggður er á samspili málrænna, 

félags- og vitsmunalegra þátta.  

Fylgirit 1 - Spurningalisti 

Leikskólar Akureyrar  

Markmiðið er að kortleggja markvissa vinnu með læsi í leikskólum skólaárið 2014 – 2015.  

 Ákveðnum spurningum svarað –  
o Deildarstjórar, hópstjórar barna sem fædd eru 2009 og 2010 skila 

skriflegum svörum. 

 

Spurningar : 

 Hverjar eru áherslur námskrár deildarinnar um læsi (eða markvissa málörvun)?  

 Hvaða aðferðafræði er stuðst við í uppbyggingu á læsi (eða markvissri málörvun)? 

 Tímasetning skipulagðra stunda þar sem unnið er með læsi / markvissa málörvun og 
uppbygging þeirra 

 Tímasetning samverustunda og uppbygging þeirra 

 Tímasetning söngstunda og uppbygging þeirra 

 Námsefni, verkefni, efniviður, (dæmi – lista upp þær bækur og spil sem mest eru 
notuð c.a 20 bækur og helstu spil) 

 Áhersla í daglegu starfi – samskipti – orðanotkun – hugtök – athafnir 

 Hvaða verkefni skólaársins hefur laðað fram mestan áhuga og forvitni barnanna? 

 Hvernig eru bækur kynntar fyrir börnunum? –  

 Er hugað að lesáttinni þegar lesið er fyrir börnin? –  

 

 

 

 


